
Ágrip 

Tilgangur þessarar rannsóknar er að kanna upplifun foreldra af lestraráhuga 
barna sinna og áhrif þeirra á hann. Hvatinn að henni voru umræður um 
niðurstöður PISA rannsóknarinnar, ný Aðalnámskrá þar sem læsi er einn af 
grunnþáttunum sex og áhugi rannsakanda beinist að þætti foreldra í 
lestrarnámi barnanna. Beitt var megindlegri rannsóknaraðferð þar sem 
spurningalistar á Netinu voru lagðir fyrir foreldra barna í 6. bekk. 
Rannsóknin fór fram í mars 2014. Valdir voru sex skólar á 
Eyjafjarðarsvæðinu með hentugleikaúrtaki. Rannsóknin var tilkynnt 
Persónuvernd. Skólastjórar voru fengnir sem milliliðir til að tryggja að 
rannsakandi fengi engar persónuupplýsingar í hendur. Notaður var 
hugbúnaðurinn SurveyMonkey sem er aðgengilegur á Netinu og töluleg 
úrvinnsla fór fram í SPSS (Statistical Package for Social Sciences). 
Niðurstöður voru svo settar fram sjónrænt til að auðvelda greiningu. Þrátt 
fyrir hvatningarbréf frá rannsakanda fékkst ekki nema 27% svörun og er því 
alhæfingargildi gagnanna ekki til staðar. Niðurstöður gefa þó vísbendingar 
um að foreldrar barna í 6. bekk á Eyjafjarðarsvæðinu upplifi börn sín 
áhugasöm um lestur og að þau lesi sér til ánægju. Fram kom að samræmi er á 
milli þess að foreldrar lesi sér til ánægju og börnin sýni lestri áhuga þannig að 
leiða má að því líkur að lestraruppeldi hafi nokkur áhrif á lestraráhuga barna. 
Niðurstöður samræmast að nokkru leyti fyrri rannsóknum.   

 





 

Abstract 

The purpose of this study was to explore the experiences of parents of their 
children's literacy and their interest in reading. The reason why this topic was 
choosen were discussions about the PISA study, a new curriculum in which 
literacy is one of six basic components in National Curriculum and the 
investigator‘s interest in the role of parents in their children's education. The 
research was quantitative, where questionnaires online were administered to 
parents of 6th grade children. The study was conducted in March 2014. Six 
schools were selected in the Eyjafjörður district with convenience sampling. 
The study was reported to Persónuvernd (The Personal Data Protection 
Authority). To ensure, that the investigator did not obtain any personal data, 
the principals of the six schools were engaged as intermediaries. The 
software SurveyMonkey, that is available online, was used to collect data, 
and numerical processing was performed in SPSS (Statistical Package for 
Social Sciences). The results were also presented visually to facilitate 
processing. Despite an encouragement letter from the investigator, only 27%  
of the parents responded, and therefore generalizing the data value is not 
possible. Results indicate, however, that parents of children in 6th grade in 
the Eyjafjörður area feel, that their children are enthusiastic about reading 
and they read for pleasure. It was noted, that there is connection between the 
parents' reading for pleasure and their children showing interest in reading. 
Therefore, one can suppose, that getting used to reading during childhood has 
some effect on children's interest in reading, when they get older. Results 
correspond to some extent to previous studies. 

1. Inngangur – Almennar upplýsingar 

Mennt er máttur, segir í gömlu spakmæli. Samkvæmt lögum eiga öll börn að 
hefja skólagöngu á sjötta aldursári og mæta þau flest spennt í skólann tilbúin 
að læra að lesa og skrifa. Við upphaf skólagöngu hefst lestrarnám, 
lestrarbækur fara að fylgja börnum heim og lesskilningur þeirra eykst með 
auknum lestri. Segja má að allt nám byggist að einhverju leyti á lestri. Að 
skólagöngu lokinni eiga nemendur að vera sjálfstæðir lesendur sem geta 
glímt við margs konar texta og textagerðir (Auður Torfadóttir, 2007:238-
239). Ferlið, þegar einstaklingur safnar saman upplýsingum í texta sem hann 
les og ber þær saman við fyrri reynslu og þekkingu, er lestur og leiðir af sér 
skilning á textanum (Nunan, 2003:68).  Rannsóknarritgerð þessi fjallar um 
upplifun foreldra af lestraráhuga barna sinna. Gerð er grein fyrir fræðilegum 
bakgrunni, niðurstöður rannsóknarinnar teknar saman, niðurstöður  bornar 
saman við fræðilegan bakgrunn og ályktanir dregnar.   

1.1 Tilgangur og rannsóknarspurningar 

Lestur og lesskilningur íslenskra ungmenna er efni sem bæði kemur oft upp í 
fjölmiðlum jafnt og í kaffiborðsumræðu nútímans. Íslensk ungmenni, 
sérstaklega drengir, koma mjög illa út úr alþjóðlegum lesskilningsprófum. 
Getubil  á milli íslenskra ungmenna og erlendra virðist aukast á milli ára. 
Segja má að þessi umræða hafi verið kveikjan að verkefni þessu. Í 
framhaldinu ræddi ég óformlega við nokkra foreldra barna á grunnskólaaldri. 
Margir lýstu yfir áhyggjum sínum tengdum áhugaleysi barna sinna á lestri 
þegar leið á skólagönguna og voru flestir sammála um að erfitt væri að vekja 
áhuga þeirra. Út frá þessum umræðum fór ég að kynna mér læsi og stefnu 
mennta- og menningarmálaráðuneytisins í tengslum við það. Læsi felur það í 
sér að geta nýtt sér lestur og ritun í daglegum athöfnum. Þegar horft er til 
menningar og samfélagsþátttöku þá er undirstöðufærni í lestri, ritun og máli 
nauðsynleg. Þó ber að hafa í huga að viðhorf barna til læsis mótast áður en 

þau takast á við lestrarnám í grunnskólum landsins (Halldóra Haraldsdóttir, 
2010:53). 

Nemendur eru jafn misjafnir og þeir eru margir en allir eiga það 
sameiginlegt að foreldrar og/eða forráðamenn bera ábyrgð jafnt á við kennara 
á námi þeirra. Það fellur í hlut foreldra/forráðamanna að fylgja námi eftir inni 
á heimili og er lestur hluti af menningu samtímans. Nútímatækni býður upp á 
margbreytileika þegar kemur að lestri, til að mynda eru ýmsar bækur orðnar 
aðgengilegar á Veraldarvefnum á síðum eins og nams.is og vefbækur, 
fréttavefir og samskiptasíður eru hluti af fjölbreyttu umhverfi þar sem börn 
lesa í daglegu lífi. Lestur námsbóka er hluti af námi nemenda en lestur, sem 
sprettur af áhuga, er partur af menningu, vana, áhuga og uppeldi.  

Fræðimenn hafa í gegnum tíðina bent á ýmsar leiðir fyrir kennara til að 
fara við lestrarkennslu barna. Þessar leiðir eru oft einfaldar og vel 
framkvæmanlegar án mikillar fyrirhafnar. Sem hluta af rannsóknarritgerð 
minni tók ég nokkrar slíkar saman og aðlagaði þörfum foreldra í von um að 
það geti auðveldað þeim stuðning við lestrarnám barna sinna.  

Foreldrar bera ábyrgð á námi barna sinna utan skóla. Með viðmóti sínu 
móta þeir menningu og upplifun barnanna af lestri og læsi. Ákvað ég að 
beina sjónum mínum að upplifun foreldranna af lestri barna sinna og áhrifum 
þeirra á börnin; að hvaða leyti lestur foreldra og áhugi þeirra á lestri barnanna 
hefði áhrif á áhuga þeirra. Ákvað ég að beina athyglinni að foreldrum 
nemenda í 6. bekk þar sem ég hef lagt áherslu á miðstig í kennarafræðinámi 
mínu og nemendur í 6. bekk eiga að vera orðnir nokkuð sjálfstæðir í 
lestrarvenjum sínum og búnir að tileinka sér færni til að lesa sér til gagns. 
Með þetta að leiðarljósi lagði ég upp með að leita svara við 
rannsóknarspurningunni:  

 
Hver er upplifun foreldra barna í 6. bekk á Eyjafjarðarsvæðinu af 

lestrarnámi barna sinna? 

1.2 Ávinningur og takmarkanir 

Grunnskólar landsins eru í öllum sveitarfélögum og það er skylda að öll börn 
sæki sér menntun í skóla í nærumhverfi sínu. Lestur er kenndur frá fyrsta 
skólaári og fer kennslan að miklu leyti fram í skólanum en hins vegar er 
lestur athöfn sem framkvæmd er í daglegu lífi. Því fer lestur fram meðal 

annars heima hjá nemendum og þess vegna er það einnig á ábyrgð foreldra að 
hvetja börnin til lesturs, viðhalda áhuga þeirra og kynna þeim lestur inni á 
heimilinu. Ávinningur þátttakenda er fólginn í því að þeir fá tækifæri til að 
koma sjónarmiðum sínum á framfæri og geta miðlað skoðunum sínum á 
lestrarnámi og lestaráhuga barna sinna bæði því sem vel gengur og því sem 
betur mætti fara. Í heild veitir rannsókn þessi innsýn í skoðanir og upplifun 
foreldra. Takmarkanir hennar eru hversu fáir af þýðinu svöruðu rannsókninni, 
en aðeins um 27% svörun fékkst. Því má segja að ekki sé hægt að yfirfæra 
niðurstöðurnar á hópinn heldur veita þær aðeins vísbendingar út frá svörun 
þátttakenda.  

 

1.3 Uppbygging ritgerðar  

Rannsóknarritgerðin skiptist í sex kafla. Annar kafli fjallar um fræðilegan 
bakgrunn rannsóknarinnar; þriðji kafli um aðferðafræðina sem notuð var; í 
fjórða kafla er niðurstöðum gerð skil; í fimmta kafla eru niðurstöður, þær 
túlkaðar og bornar saman við fræðilegan bakgrunn; í sjötta kaflanum eru 
lesefnisleiðbeiningar fyrir foreldra teknar saman og gerðar aðgengilegar fyrir 
þá; í sjöunda og jafnframt lokakaflanum er niðurlag þar sem gerð er grein 
fyrir helstu niðurstöðum og hagnýtt gildi rannsóknarinnar rætt.  

2. Fræðilegur bakgrunnur 

Í þessum kafla verður fyrst fjallað um PISA rannsóknina og niðurstöður 
hennar út frá íslenskum ungmennum. Þá verður tekið fyrir læsi, aðalnámskrá, 
lestur og lestrarörðugleikar. Því næst verður fjallað um kynjamun þegar 
kemur að lestri og að lokum um áhuga og áhugahvöt. Með samantekt þessari 
mun ég varpa ljósi á fræðilegan bakgrunn rannsóknarefnisins.  

2.1 PISA 

PISA (Programme for International Student Assessment) er umfangsmikil 
alþjóðleg rannsókn sem lögð er fyrir nemendur á þriggja ára fresti. 
Forsendurnar eru að nemendur séu fimmtán ára og þriggja mánaða til sextán 
ára og tveggja mánaða og einnig þurfa þeir að hafa lokið að minnsta kosti sex 
árum í formlegu skólanámi. Með þessu móti er úrtakið eins hvernig sem 
skólastigunum er raðað eða nemendum skipað í bekki. Markmiðið er að meta 
hversu vel nemendum, sem eru við það að ljúka grunnskóla, hefur tekist að 
tileinka sér þekkingu og hæfni sem þeir þurfa á að halda í nútímasamfélagi. 
Rannsóknin metur lesskilning, stærðfræðilæsi og náttúrufræðilæsi og hæfni 
nemenda til að nýta þekkingu sína bæði innan og utan skólastofunnar. Þetta á 
að endurspegla það að samfélagið lítur frekar á hvernig mönnum tekst að 
nýta þekkingu sína í daglegu lífi heldur en að þeir viti mikið. PISA verkefnið 
skilar upplýsingum þar sem samanburður er við það besta sem fyrirfinnst í 
veröldinni og það gefur færi á að móta menntastefnu út frá niðurstöðum. 
PISA sýnir einnig hvernig menntakerfi eru lík og ólík í heiminum (Almar M. 
Halldórsson, Ragnar F. Ólafsson og Júlíus K. Björnsson, 2012:9,13).  

Fram kemur í PISA niðurstöðum 2012 að stúlkur á Íslandi standa sig 
ávallt betur en drengir þegar kemur að lesskilningi á því 12 ára tímabili sem 
búið er að leggja PISA fyrir grunnskólanemendur (Almar M. Halldórsson, 
Ragnar F. Ólafsson og Júlíus K. Björnsson, 2012:54). Hlutfall drengja með 
mjög slakan lesskilning er áberandi hærra á Íslandi og Svíþjóð en almennt í 
OECD ríkjunum. Hlutfall stúlkna í þessum tveim ríkjum er aftur á móti 

sambærilegt því sem almennt gerist í OECD ríkjunum  (Almar M. 
Halldórsson, Ragnar F. Ólafsson og Júlíus K. Björnsson, 2012:56). Almennt 
dalaði lesskilningur íslenskra ungmenna á árunum 2000-2006 og mældist 
undir meðallagi miðað við önnur þátttökulönd (Almar M. Halldórsson, 
Ragnar F. Ólafsson og Júlíus K. Björnsson, 2007:44). 

Niðurstöður sýna að læsi nemenda í víðum skilningi á sviðunum þremur, 
lesskilningi, stærðfræðilæsi og náttúrufræðilæsi, hefur dalað. Einnig sýna 
niðurstöður að unglingar á Íslandi mælast nú með sams konar læsi og 
unglingar hér á landi voru með um miðbik lokaárs í síðustu fyrirlögn PISA 
(Almar M. Halldórsson, Ragnar F. Ólafsson og Júlíus K. Björnsson, 
2012:22). Halldóra Haraldsdóttir (2009) veltir upp þeirri spurningu, út frá 
slakri getu íslenskra nemenda í PISA rannsókninni, hvort orðaforði barna eigi 
hlut að máli. Hún fjallar um það að vítahringur varðandi lestur, skilning, 
tjáningu og nám geti skapast ef barn býr yfir fátæklegum orðaforða. Sagt er 
frá því að markviss orðakennsla gefi bestan árangur þegar nemendur tengja 
við fyrri reynslu. Orðaforði tengist þá reynslu einstaklinga og fyrri 
verkefnum (Halldóra Haraldsdóttir, 2009:22). Hiebert og Kamil (2005) fjalla 
um Mattheusaráhrif sem er kenning þar sem talið er að þeir sem búa yfir litlu 
fái lítið og þeir sem búa yfir miklu fái mikið. Í henni felst að orðaforði, 
þekking, lesskilningur og lestrarfærni aukist jafnt og þétt hjá þeim sem góðan 
grunn hafa en hins vegar verður þróunin ekki sú sama hjá einstaklingum með 
slakan grunn þar sem þeir lesi minna og bæti sig því mun minna. Af þessu 
leiðir að bilið á milli þessara tveggja hópa breikkar hlutfallslega eftir því sem 
þeir eldast (Halldóra Haraldsdóttir, 2009:20). Í skýrslu OECD frá árinu 2010 
kemur fram samanburður á niðurstöðum PISA frá árinu 2000 við kannanir 
sem Statistics Canada gerir á tveggja ára fresti. Þrjátíu þúsund fimmtán ára 
nemendur tóku þátt í PISA prófunum þar sem prófað er í lestri, stærðfræði og 
vísindum. Fram að 21 árs aldri voru niðurstöður prófanna bornar saman við 
árangur nemendanna samkvæmt könnunum Statistics Canada. Nemendur sem 
lásu mikið og sýndu góða lestrarfærni voru mun líklegri til að fara í 
háskólanám en þeir sem höfðu slaka lestrarfærni. Því staðfesta þessar 
niðurstöður að góð lestrarfærni og lestur eru mikilvægur grundvöllur fyrir 
nemendur til þess að ná betri árangri en ef færnin væri ekki til staðar (OECD, 
2010: 11,66-67).  

2.2 Læsi  

Hugtakið læsi (literacy) kemur úr latínu og merkir táknsetning með 
bókstöfum og vísar allt í senn til lesturs, ritunar og lesskilnings. Ef 
einstaklingur getur nýtt sér lesskilning, lestur og ritun í daglegum athöfnum 
þá telst hann vera læs (Freyja Birgisdóttir og Steinunn Torfadóttir, ed). Læsi 
er skilgreint sem kunnátta til þess að skilja og ígrunda út frá textum og nota 
kunnáttuna til þess að ná markmiðum sínum, auka þekkingu sína og 
möguleika til þátttöku í samfélaginu (Therrien, 2004: 257-258). Hugtakið 
læsi stendur fyrir það að vera læs á ritað mál en þó getur það staðið fyrir mun 
víðtækari skilgreiningu (Baldur Sigurðsson, e.d.).  Læsi er samofið úr 
nokkrum samverkandi þáttum: að breyta bókstöfum í hljóð, hljóðum í orð og 
svo framvegis þangað til að búið að er að mynda heildstæðan texta. Þar er þó 
endamarkinu ekki náð því að lesandinn verður að geta lesið í vísbendingar 
um merkingu og hugsun í textanum og tengt efnið við fyrri reynslu og líðan. 
Læsi er tenging orðanna við raunveruleikann, við lífið sjálft og flest það sem 
við tökum okkur fyrir hendur (Stefán Jökulsson, 2012:6). Löngum hefur læsi 
verið beintengt við þá færni sem nauðsynleg er til að geta fært hugsanir í letur 
og skilið prentaðan texta. Læsi hefur í aldanna rás snúist um kerfi tákna og þá 
menningu sem því tengist (mennta- og menningarmálaráðuneytið, 2011:18).  

Minni áhugi barna á lestri og lestrartengdu efni í gegnum árin og sú 
staðreynd að aðrir miðlar eins og Veraldrarvefurinn og sjónvarp taka orðið 
drjúgan tíma barna og unglinga varð tilefni þess að menntamálaráðuneytið 
gerði læsi að einum af sex grunnþáttum skólanámskrár. Með læsi ber að 
leggja meiri áherslu á margbreytileika lesturs og lesskilnings í tengslum við 
daglegt líf og umhverfi (mennta- og menningarmálaráðuneytið, 2011:17-19). 
Börn velja ekki endilega að lesa einvörðungu texta sem ætlaður er börnum, 
svo sem barnabækur og barnanámsefni. Aðgangur þeirra að tölvuleikjum, 
samskipti við vini í síma og með tölvuskilaboðum og aðgangur að 
samskiptasíðum á Netinu er stór partur af lífi þeirra. Bækur eru jafnvel gefnar 
út á rafrænu formi sem veitir börnum færi á að þróa með sér tæknilega færni 
(Davila og Patrik, 2010:199). 

Einnig ber að geta þess að fullorðnir stýra  lestri hjá börnum; það eru 
fullorðnir sem skrifa bækurnar, gefa þær út, kaupa þær bæði inn á heimili, í 
skóla og á bókasöfn og það eru fullorðnir sem veita öðrum fullorðnum 
viðurkenningar og verðlaun fyrir að skrifa góðar bækur – að þeirra mati – 

fyrir börn. Börn hafa lítil áhrif á þetta og sjaldan er leitað álits hjá þeim 
(Davila og Patrik, 2010:199).  

Læsi er ekki bara undirstaða náms heldur einnig undirstaða þess bæði fyrir 
unga sem aldna að geta tekið virkan þátt í lífinu.  Það er ekki einungis 
grunnþáttur í námi heldur einnig þáttur í að móta einstakling í samfélaginu. 
Læsi á að vera hægt að nota á hagnýtan máta í vinnu jafnt og námi og 
tómstundum (Linnakyla ofl 2004:233-235). Í traustu læsi felst meðal annars 
sú hæfni að geta ráðið í letur, skilið og túlkað það sem texti hefur að geyma, 
lært af því og geta miðlað þekkingu sinni til viðmælanda eða lesanda 
(mennta- og menningarmálaráðuneytið, 2011:98). 

Læsi er  talið félagslegt í eðli sínu þar sem það snýst um samkomulag 
manna um merkingu orða og málnotkun í málsamfélagi. Því er beitt óháð 
stað og stund, gildum og menningu. Hugmyndir um læsi hafa með tímanum 
breyst meðal annars út frá niðurstöðum rannsókna. Læsi einstaklinga er byggt 
á reynslu, aðstæðum, túlkun þeirra og skilningi, lestrartækni, hljóðkerfis-
vitund og orðaforða (mennta- og menningarmálaráðuneytið, 2011:18-19). 
Þannig segir Ingibjörg Auðunsdóttir (2013:112) að gott vald á læsi skipti 
sköpum fyrir lífsgæði einstaklinga; áhersla á læsi á öllum stigum 
menntakerfisins sé grundvallaratriði því þegar öllu er á botninn hvolft þá er 
það grunnur að öllu námi og menntun.  

Nýlegar rannsóknir  Bursuck og félaga (2004) hafa sýnt að lestrarhæfni 
liðlega helmings nemenda í fjórða bekk stenst ekki þær kröfur sem námsefnið 
gerir og einnig að um það bil einn þriðji hluti nemenda i áttunda bekk er 
undir læsisviðmiðum heimalands þeirra (vitnað til í Hausheer, Hansen og 
Doumas, 2011:5-6). Breytingar hafa orðið á undanförnum árum í tengslum 
við lestur og læsi, kröfur samfélagsins hafa breyst, texti er fjölbreyttari en 
áður og birtist í fleiri myndum en á pappír, einkum á rafrænu formi. Oft er 
textinn, sem nemendur lesa, ekki ritrýndur og inniheldur jafnvel að auki 
myndir, hljóðmyndir, látbragð eða táknmyndir. Því væri æskilegt ef 
nemendur gætu metið með gagnrýnum huga áreiðanleika upplýsinganna og 
ráðið yfir ýmsum leiðum til skilnings og túlkunar á innihaldinu (mennta- og 
menningarmálaráðuneytið, 2011:98-99). Mikil þróun hefur orðið í kennslu og 
læsi á undanförnum árum en í því felst kennsla lestrar og ritunar.  

Foreldrar ættu að taka eins virkan þátt í námi barna sinna og kostur er 
(Nanna Kristín Christiansen, 2010:107). Gagnlegt er að líta á læsi á orð og 
tölur sem menningartæki. Með því að nota læsi líkt og tæki þá opnar það 

einstaklingnum, sem það notar, leið til að losna undan áhrifum frá nánasta 
umhverfi. Þó hafa ekki allir nógu góðar forsendur til þess að ná góðu læsi og 
ber að hafa í huga getumun einstaklinga í því tilliti (David Hamilton, 
2002:52).  

2.3 Aðalnámskrá  

Í aðalnámskrá grunnskóla frá 2011 er fjallað um læsi en það er einn af 
grunnþáttunum sex sem menntastefnan, sem birtist í aðalnámskrá, er reist á. 
Grunnþættirnir snúast um læsi á umhverfi og náttúru, menningu og samfélag 
með það að markmiði að börn og ungmenni læri að bjarga sér í samfélaginu, 
byggja sig upp andlega jafnt sem líkamlega og að þau geti unnið með öðrum. 
Grunnþættirnir snúast einnig um getu og vilja til að hafa áhrif og taka virkan 
þátt í að viðhalda samfélaginu. Í þeim felst framtíðarsýn og vilji til að breyta 
samfélagi sínu og þróa það (mennta- og menningarmálaráðuneytið, 2011:16).  

Grunnþættirnirnir eiga að stuðla að sjálfstæði og frumkvæði í skólastarfi 
og því eiga vinnubrögð kennara og annarra sem starfa í skólum að mótast af 
þeim. Umfjöllun um grunnþættina á að hafa áhrif á þær aðferðir sem börn og 
unglingar læra. Því þarf að skoða hvort og hvernig grunnþættirnir hafa áhrif á 
kennslu, leik, nám og skólastarfið í heild (mennta- og 
menningarmálaráðuneytið, 2011:17).  

Ýmislegt bendir til þess að mikilvægt sé að horfa bæði til lesturs og 
ritunar þegar nám og kennsla er skipulögð, sérstaklega í ljósi þess að læsi 
snýst um þessa tvo þætti. Æskilegt er að vera meðvitaður um að nemendur, 
sem eru vel læsir, geta verið illa skrifandi. Ef svo er þá er ekki endilega rétta 
leiðin að leggja fyrir þá mörg ritunarverkefni heldur að finna hvar vandinn 
liggur og vinna að þeim þætti ritunar með nemandanum (Stefán Jökulsson, 
2012:37).  

2.4 Lestur 

Lestur er fyrirbæri sem í nútímanum á undir högg að sækja. Í boði eru aðrir 
miðlar sem geta á sinn hátt fært einstaklingum upplifun og merkingarbær 
skilaboð. Að lesa er í raun að umbreyta stöfum í hljóð sem mynda orð. Það er 
svo lesandans að greina merkingu textans og hvað það er sem höfundur er að 

reyna að segja lesandanum og síðast en ekki síst reyna að tengja það við 
daglegt líf (Cecil, 2007,2-3). Lestur er ekki bara kunnátta heldur færni til að 
nota aðferðir, þekkingu og leikni. Að kunna að lesa er færni sem margir 
fullorðnir taka jafnvel sem sjálfsögðum hlut og er nokkuð sem flestir gera 
áreynslulaust (Cain, 2010:2). Það er talað um að lesa þegar einstaklingur les 
texta og ber hann saman við upplýsingar sem hann hefur áður fengið og 
niðurstaðan verður skilningur á innihaldi og meiningu textans, með öðrum 
orðum lesskilningur (Nunan, 2003:68).  

Brynhildur Þórarinsdóttir (2006) talar um í grein sinni „Bókaormafræði“ 
að það sé jafnvel okkar að víkka hugmyndir okkar um læsi í því skyni að 
auka lestur barnabókmennta í skólakerfinu því að með lestri barnabókmennta 
æfa börn ekki aðeins lestur og lesskilning heldur einnig læsi á samfélagið og 
menningu okkar. Hún (2006:42) telur að í dag sé lítill sveigjanleiki í 
skólakerfinu til þess að leyfa börnum að dvelja við, taka sér tíma í lestur og 
sýna honum áhuga. Hún segir líka að atkvæði séu talin í mínútum og 
lesstundir stuttar og ómarkvissar. Fram kemur í Little og Hines (2006:10) að í 
Bandaríkjunum eyða fullorðnir minni tíma í að lesa sér til ánægju nú orðið en 
áður og einnig er minni áhersla lögð á lestur sér til ánægju í skólakerfinu. 
Þegar horft er til þessara tveggja þátta og að tími utan skóla er þéttsetinn hjá 
nemendum þá má sjá að venjur tengdar lestri hafa breyst í Bandaríkjunum. 
Velta má upp þeirri spurningu hvort hvati til lesturs sé nægur og hvort 
lestextar séu næg áskorun fyrir nemendur. Foreldrar, sem lesa fyrir og með 
börnunum sínum, ýta undir aukinn orðaforða þeirra. Til að mynda hjálpar það 
börnum að skilja hvernig barnasögur eru uppbyggðar og söguþráður þróast ef 
lesnar eru fyrirsjáanlegar barnabækur fyrir þau. Gordon & Co. (2005:46) telja 
að þar sem börn læra lestur í skóla tengi þau hann oft vinnu en ekki 
yndisauka og því er hlutverk foreldra mikilvægt  til að viðhalda áhuga barna 
á lestri. Í fjölskyldum þar sem foreldrar eiga og lesa bækur kenna þeir 
börnum sínum að bækur eru mikilvægar, ánægjulegar og af þeim er hægt að 
læra nýja hluti. Hornsteinar þess að geta tileinkað sér færni við lestur eru 
löngun til að lesa, forvitni og áhugi.  

Diakidoy ofl. (2005) tala um að lesskilningur nemenda og hlustun þeirra 
mótist af því hversu oft  þeir lesa ákveðna texta, þyngd þeirra og 
uppbyggingu (Yildirim, Yildiz, Ates og Rasinski 2010:1881). Sérstaka 
athygli þarf að veita nemendum sem eru lengra komnir í lestri. Spurning er 
hvort lestextar fyrir bekkinn þeirra eru nógu krefjandi og aðferðir, sem ekki 

krefjast mikils af þeim, geti valdið því að þeir fá hvorki tækifæri til að bæta 
getu sína í lestri né læra aðferðir til að lesa þyngri texta (Little og Hines, 
2006: 10). Reis og fleiri (2003) fjalla um að ein leið til að mæta þessum 
áskorunum, sem fjallað er um hér að framan, sé að beita einstaklingsmiðaðri 
aðferð við lestrarkennslu og nemendur lesi bækur að eigin vali undir leiðsögn 
kennara sem kennir þeim lestraraðferðir og fylgist með því að þyngd textans 
sé við hæfi (vitnað til í Little og Hines, 2006:10). Mat Nichols, Rupley og 
Rasinski (2009:11) er að þegar flæði er náð í lestri þá spila saman nákvæmni 
og sjálfvirkni við lesturinn sem á endanum leiðir til skilnings á innihaldi 
textans. Mikilvægt er þegar verið er að þjálfa lestur og gott lestrarflæði að 
nemendur fái tækifæri til að endurlesa texta og þá jafnvel undir leiðsögn til 
að auka skilning sinn og einnig að þeim séu boðnir margs konar textar til 
aflestrar. 

Lestur byggist á styrkleikum í tungumálinu. Orðaforði og málskilningur 
vex með lestri og er því mikilvægur við þróun tungumálsins hjá börnum. 
Börn eiga misauðvelt með að læra að lesa og fellur það í hlut kennara að 
finna aðferðir við kennslu sem henta nemendum. Telja má að tveir þættir 
spila þar inn í; áhugahvöt barnsins og geta til náms. Nemendur þurfa bæði 
getu og vilja til að læra að lesa (Steinunn Torfadóttir, Helga 
Sigurmundsdóttir, Bjartey Sigurðardóttir og Ásthildur Bj. Snorradóttir, 
2010:2-3). Lesskilningur er blanda af hraðri sjálfvirkni við endurtekningu 
ritmáls, ályktunarfærni og krefjandi hugsunar þar sem lesandinn ber innihald 
textans saman við eigin hugmyndir og fyrri reynslu (Rósa Eggertsdóttir 
2007:18). Lestur byggist á því að lesandinn skapi merkingu textans sem hann 
les og hann sé sjálfstæður lesandi sem geti tekist á við hvaða lesmál sem er 
þegar skólagöngu lýkur. Að geta lesið í hljóði á viðeigandi hraða með góðum 
skilningi er talið mælikvarði á góða lestrarfærni (Auður Torfadóttir, 
2007:238-239).  

Fram kemur í Wise, Sevcik, Morris, Lovitt og Wolfe (2007) að 
rannsakendur séu sammála um að samband sé á milli kunnáttu í lestri og 
hlustunar (vitnað til í Yildirim, Yildiz, Ates og Rasinski 2010:1880). Í 
hugtakinu textatengsl felst að nýr texti vísi í annan eldri og til að skilja 
vísunina verður lesandinn og/eða hlustandinn að skilja um hvað málið snýst. 
Þetta verður sá sem ætlar sér að ala upp bókaorm að hafa í huga (segir 
Brynhildur Þ.). Með því að lesa mikið fyrir barnið opnast nýr heimur fyrir því 
og grunnurinn, sem lesturinn gefur barninu, getur ráðið miklu um framvindu 

náms þess og áhuga á bókmenntum (Brynhildur Þórarinsdóttir, 2006:38-39). 
Jalong (2003) fjallar um að hlustun sé einn af meginþáttum náms. Hún er 
mikilvæg við tileinkun efnis og að einstaklingur meðtaki allt að 80% 
upplýsinga með hlustun. Markviss hlustun er þegar einstaklingur hlustar af 
athygli og reynir að ná meginatriðum. Í því felst að hann einbeitir sér, vinnur 
úr upplýsingunum, lætur ekkert trufla sig við hlustun og spyr viðeigandi 
spurninga þegar þörf krefur (Halldóra Haraldsdóttir, 2009:21).  

Ung börn lifa sig inn í sögurnar sem þau lesa og mikilvægt er að halda í 
þennan eiginleika þegar þau byrja í skóla og fram á unglingsár. Börn þurfa að 
æfa innlifunarlestur ekkert síður en lestrarhraða og lykillinn að aukinni 
lestrarnautn er að lesa mikið því eins og vitað er þá skapar æfingin 
meistarann. (Brynhildur Þórarinsdóttir, 2006:39). Lapp og Fisher (2009:556-
561) telja að nemendum finnist tilgangslaust að lesa bækur ef ekki á að vinna 
neitt út frá þeim í framhaldinu. Þeir telja að nemendur leggi meira á sig við 
lesturinn ef ætlunin er að vinna með textann áfram. Með því móti minnka 
líkurnar á því að nemendur reyni að sleppa við að lesa viðkomandi bók. Að 
mati mennta og menningarmálaráðuneytisins (2011:99) er mikilvægt 
markmið með lestrarkennslu að nemandinn auki sjálfstæði sitt smám saman 
þannig að hann fari að velja sér lesefni út frá áhuga og þörfum og greini gæði 
þess í tengslum við nám. Það telur að undirstaða ævináms sé góð lestrarfærni 
og að geta aflað sér upplýsinga sem gera nemandanum kleift að taka þátt í 
menningu þjóðarinnar. Niðurstöður rannsóknarinnar „Staða lestrarkennslu í 
grunnskólum á Íslandi“ benda til þess að lítið sé um formlega lestrarkennslu 
þegar komið er upp á mið- og elstastig í grunnskólum (Auður Magndís 
Leiknisdóttir o.fl., 2009:17). Rósa Eggertsdóttir (2000:5) metur það svo að 
þegar nemendur hafa náð liðleika og hraða við lestur sögutexta þá sé 
mikilvægt að hætta ekki formlegri lestrarkennslu heldur halda áfram að efla 
þá sem lesendur. Lestarkennsla á að halda áfram upp allan grunnskóla og 
þróast í takt við aldur og getu nemenda. 

Brynhildur Þórarinsdóttir (2006) fjallar um bókmenntir í íslenskukennslu. 
Hún talar um að fram komi í Aðalnámskrá að langtímamarkmið 
bókmenntahluta íslenskukennslu sé að nemendur öðlist þekkingu á 
bókmenntum, geti notið þeirra og rætt um þær. Hún telur þennan hluta 
kennslunnar vera erfiðan viðureignar, það er að kenna nemendum að njóta 
lesturs, og einnig sé erfitt að meta þennan hluta kennslunnar. Hún fjallar um 
að innan skólans sé það kennarans að kenna nemendum að rýna í texta, að fá 

tilfinninguna fyrir frásögninni. Ástæða þess að lestrarnautn er svona 
mikilvæg er sú að með innlifun í lestri lærir lesandinn heilmikið (Brynhildur 
Þórarinsdóttir, 2006:39). Gott er fyrir kennara að vera  meðvitaðir um hvað 
eru vinsælar og góðar barnabækur. Í því felst að þekkja vel til þeirra og að 
þeir geti sagt nemendum sínum frá þeim. Góð áhrif getur haft á upplifun 
nemenda í lestri ef kennari les upphátt fyrir nemendahópinn í heild svo að 
allir geti notið sögunar og fengið tilfinningu fyrir henni með ánægjuna eina 
að markmiði. Þetta á ekki aðeins við á meðan nemendur eru ólæsir heldur 
einnig eftir að komið er upp á miðstig og jafnvel elsta stig. Talið er að 
bókmenntauppeldi á yngsta og miðstigi sé að miklu leyti á ábyrgð  kennarans 
og þeir þurfa að geta sett sig í spor nemendanna og rætt við þá um söguna á 
þeirra forsendum. Það gæti aukið upplifun og ánægju af lestri ef  
lestrarmínútum er fjölgað á hverjum skóladegi, til dæmis með því að gefa 
nemendum færi á að lesa á milli stunda (Brynhildur Þórarinsdóttir, 2006:40, 
Halldóra Haraldsdóttir, 2009:28). Þóra Kristinsdóttir (2000:186) telur að 
lestur sé ævilangt ferli sem þróist frá barnsaldri og fram á fullorðinsár. Einnig 
telur hún að sjón, heyrn, vitsmuna- og málþroski, athygli, áhugi og hvatning 
séu þeir þættir sem áhrif hafa á lestrargetu. Aðalnámskrá grunnskóla, sem 
mennta og menningarmálaráðuneytið (2011:99) gefur út, telur að leita þurfi 
allra leiða til þess að bæta stöðu nemenda sem af einhverjum ástæðum gengur 
illa að læra að lesa og grípa þar inn í sem allra fyrst.  

Foreldrar eru mikilvægar fyrirmyndir barna sinna þegar kemur að lestri og 
viðhorf þeirra skiptir máli við að kveikja áhuga og jákvæða upplifun 
barnanna af lestri (Ásthildur Snorradóttir og Sigurlaug Jónsdóttir, 2000:44; 
Baker og Wigfield, 1999:452; Dewey 1994:44). Viðhorf hjá yngri börnum 
gagnvart lestri getur sagt fyrir um lestur hjá þeim þegar þau verða eldri 
(Kush, Watkins og Bookhart, 2005:29). Í greininni „Lestrarvenjur íslenskra 
bókaorma“ kemur fram að ekki sé nóg að fjölskyldan hafi jákvætt viðhorf til 
bóklesturs heldur skipti viðhorf barnsins sjálfs mestu máli. Börn, sem eru 
dugleg að lesa, eiga það sameiginlegt að þau eru jákvæð í garð bókmennta og 
hafa sjálfstæðar skoðanir á lesefni. Í þeirra augum er það afþreying að lesa 
bók og tækifæri til að afla sér fróðleiks svo þau verði klár (Brynhildur 
Þórarinsdóttir, 2009:571). Þó að foreldrar séu mikilvægar fyrirmyndir í 
lestrarnámi barna hefur einnig verið sýnt fram á að kennarar eru persónuleg 
fyrirmynd barna og þeir einstaklingar sem nemendur taka sér til fyrirmyndar 
(Kristín Aðalsteinsdóttir, 2002:9). Börn varðveita jafnframt frekar sterk 

tengsl við mæður sínar en feður og líta því til þeirra þegar kemur að menntun 
sem leiðir það af sér að börn menntaðra mæðra eru líklegri til að mennta sig 
(Bong, 196-197).  

Mikilvæg forsenda fyrir farsælu skólastarfi er samstarf á milli heimilis og 
skóla. Að foreldrar styðji við skólagöngu barna sinna og gæti hagsmuna 
þeirra hefur áhrif á velferð þeirra og námsframvindu. Samskipti á milli 
heimilis og skóla og regluleg upplýsingagjöf er mikilvæg forsenda 
árangursríks skólastarfs (mennta- og menningarmálaráðuneytið, 2011:45). 
Fram kemur í annarri grein laga um grunnskóla nr. 91 frá 2008 að 
grunnskólar og heimilin eigi að vinna saman að því að stuðla að alhliða 
þroska allra nemenda. Fram kemur í 19. grein sömu laga að foreldrar beri 
ábyrgð á námi barna sinna og þeim beri skylda til að fylgja námi þeirra eftir í 
samvinnu við þau og kennara þeirra.  

2.5 Leserfiðleikar  

Rannsóknir benda til þess að drengir eigi frekar við lesskilningsvanda að 
stríða en stúlkur. Snemmtæk íhlutun (e. early intervention) í formi aukatíma í 
lestrarkennslu er mikilvæg til að auka lesskilning og flæði í lestri og getur 
minnkað líkur á lesvanda hjá grunnskólanemendum (Hausheer ofl, 2011:15; 
Linnakyla, Malin og Taube, 2004:242-246).  Forsenda snemmtækrar 
íhlutunar er beiting gagnreyndra aðferða en í því felst að setja markmið og  
meta árangur í samstarfi við foreldra (Tryggvi Sigurðsson, 2003; Vauhgn,  
Bos og Schumm, 2009). Tryggvi Sigurðsson (2003:123) fjallar um að 
niðurstöður rannsókna á sviði snemmtækrar íhlutunar bendi til þess að 
mikilvægt sé að hefja íhlutun um leið og grunur vaknar um erfiðleika af 
einhverjum toga, til að mynda frávik í þroska eða hegðun. Þetta er mótvægi 
viðhorfsins, sem er of algengt, „bíðum og sjáum til“, en í því felst hætta á að 
vandamálið vaxi frekar en hitt. Þegar nemendur þurfa að fara að lesa sér til 
skilnings og námið byggist á lestri þá koma oft fram námserfiðleikar. Oftar 
en ella er horft mikið til áhugaleysis, einbeitingarskorts og lítillar námsgetu 
frekar en málskilningsvanda (Halldóra Haraldsdóttir, 2009:31). McCardle, 
Scarborough og Catts, (2001:231) halda því fram að fæstir skólar greini 
lesörðugleika fyrr en í öðrum eða jafnvel þriðja bekk. Samkvæmt 
rannsóknum eru líkur á að einn af hverjum fimm nemendum eigi í 
erfiðleikum vegna lítillar lestrargetu (reading acquistion) (Therrien, 

2004:252). Þó er ekki hægt að alhæfa um skóla á Íslandi út frá þessum 
niðurstöðum.    

Sértækir erfiðleikar í lestri falla undir hugtakið leshömlun. Hins vegar nær 
það ekki yfir hvaða erfiðleika sem er. Lestrarerfiðleikar, sem ekki falla þar 
undir, eru mótaðir af skorti á kennslu, slakri ástundun náms, tengdir 
félagslegum aðstæðum eða greindarskorti (Rósa Eggertsdóttir og Þóra Björk 
Jónsdóttir, 2006:14). 

Í rannsókn Hausheer og fleiri (2011) kom fram að nemendum með 
lesvanda leið betur í minni hópum þar sem þeir fengu ekki aðeins meiri 
athygli kennarans og tengdust honum betur heldur unnu þeir þar í nánu 
samstarfi við aðra nemendur í sömu sporum. Þetta sýndi hversu mikilvægt 
það er að leyfa nemendum að njóta sín í öruggu umhverfi með öðrum á 
svipuðu reki og kennara sem styður þá í námi og eykur hjá þeim lesflæði og 
lesskilning (Hausheer ofl, 2011:17). Þættir, sem geta aukið lestrarhæfni 
nemenda, eru meðal annars að hluta verkefni niður í minni einingar, 
kennsluáætlun, viðeigandi hópavinna og aukin tækifæri á endurgjöf bæði frá 
kennara og samnemendum (Calhoon, 2005:424-425). Í rannsókn Hausheer, 
Hansen og Doumas (2011:7-14), sem snéri að því að meta áhrif úrbótamiðaðs 
lestrarátaks á flæði við lestur og lesskilning, var markhópurinn nemendur í 
fjórða til sjötta bekk á þeirri forsendu að þessir tveir þættir séu afar 
mikilvægir fyrir þróun lestrarfærni og snemmtæk íhlutun geti haft jákvæð 
áhrif á þróun lesvanda. Niðurstöður rannsóknar þeirra bentu til þess að með 
þátttöku í úrbótamiðuðu lestrarátaki bættu nemendur sig bæði í lesflæði og 
lesskilningi. Rannsóknir sýna að lesvandi er oft ekki greindur fyrr en í öðrum 
til þriðja bekk og lestrarátak, eins og lagt var fyrir í þessari rannsókn, ætti að 
hefjast í fjórða bekk (Hausheer, Hansen og Doumas 2011:7-14).  

2.6 Kynjamunur  

Ingibjörg Auðunsdóttir (2013:127) telur að læsi sé samfélagslegt fyrirbæri og 
að það sé á ábyrgð allra, ekki bara skólans, að kenna börnum læsi. Hún telur 
nauðsynlegt að foreldrar, skólamenn og aðrir vinni saman og finni nýjar leiðir 
við lestrarkennslu, sérstaklega þegar horft er til árangurs drengja í PISA 
rannsókninni. Að hennar mati er full ástæða til að reyna að bæta árangur 
drengja í lestri og hvetja þá til lesturs og til þess þurfi að nota nýjar 
árangursríkar kennsluaðferðir í bland við virka þátttöku foreldra og samstarf 

þeirra við skóla. Það er hennar mat að athygli foreldra og skólans verði að 
beinast að námi barnsins ef vel á að takast til og slíkar aðferðir séu líklegar til 
árangurs.  

Ástæða er til þess að hafa áhyggjur af mismunandi árangri kynjanna þegar 
kemur að læsi, sérstaklega þeirri staðreynd að bilið virðist vera að breikka á 
milli drengja og stúlkna. Wheldal og Limbrik (2010) rannsökuðu 
leserfiðleika og fengu niðurstöður sem eru í takt við fyrri rannsóknir að þörf 
er á að hafa áhyggjur af lesvanda drengja (vísað til í Ingibjörg Auðunsdóttir, 
2013:112-113). Rekja má kynjamun í lesskilningi til þess að munur er á 
viðhorfum og hegðun drengja og stúlkna. Kennslu- og lestraraðferðir, sem 
skólar velja, hafa áhrif á áhuga nemenda. Staðreynd er að stúlkur lesa frekar 
bækur sér til ánægju en drengir og eru frekar meðvitaðar um árangursríkar 
aðferðir til að skilja innihald texta. Minni áhugi drengja en stúlkna á lestri 
leiðir af sér þá staðreynd að drengir standa sig verr í námi. Brýnt er að leita 
leiða til að efla drengi í námi og auka áhuga á lestri bæði í skóla og utan 
skóla (Ingibjörg Auðunsdóttir, 2013:113). 

Clark (2009), vísað til í Ingibjörg Auðunsdóttir, 2013: 115) fjallar um 
samantekt rannsóknaniðurstaðna og segir að feður gegni mikilvægu hlutverki 
í lestrarnámi barna sinna og lestrarvenjur feðra geti haft áhrif á lestrarvenjur 
sona, val á lesefni og áhuga á lestri. Rannsóknir á kennsluaðferðum, sem 
bæta árangur drengja í lestri, sýna skýrt að mikilvægt er að finna leiðir til að 
vekja áhuga þeirra á að lesa, ekki bara að kenna læsi (Ingibjörg Auðunsdóttir, 
2013:125). Rannsóknir sýna að drengir velji frekar að lesa spennu- og 
hryllingssögur, grín- og fræðibækur en stúlkur lesi ævintýra- og skáldsögur 
og grínbækur. Að mati Ingibjargar Auðunsdóttur eru fyrirmyndir barna þegar 
kemur að lestri í flestum tilfellum konur og því gætu drengir litið svo á að 
lestur sé kvenleg iðja en ekki karlmannleg athöfn og vegna þessa valið að 
lesa ekki (Ingibjörg Auðunsdóttir, 2013:116).  

Niðurstöður rannsóknarinnar „Fágæti og furðuverk“ sýndu að foreldrar 
drengja, sem þátt tóku í henni, skuldbundu sig síður við nám sona sinna og 
sinntu hlutverki sínu gagnvart námi þeirra verr en foreldrar stúlkna (Ingibjörg 
Auðunsdóttir, 2013:125). Heydon og Reilly (2007, vísað til í Ingibjörg 
Auðunsdóttir, 2013:126) telja þörf á að leggja aukna áherslu á að efla fræðslu 
foreldra um það hvernig þeir geti stutt barn sitt í heimanámi og sömuleiðis 
þurfi að halda betur utan um nám barnsins.  

2.7 Áhugi 

Áhugi og væntingar kennara til nemenda sinna hefur bein áhrif á gengi þeirra 
í námi og líðan og mögulega einnig á þátttöku foreldra í námi barna sinna. 
Sérstaklega mikilvægt er þó að foreldrar taki virkan þátt í námi barnanna. 
Með því uppfylla foreldrar þarfir þeirra fyrir eftirfylgni og stuðning frá 
foreldrunum (Hafdís Guðjónsdóttir, Matthildur Guðmundsdóttir og Árdís 
Ívarsdóttir, 2005:101-105). Meginábyrgð á velferð barna bera foreldrarnir og 
til þess að þeir geti sinnt ábyrgð sinni er það skólanum nauðsynlegt að finna 
leiðir til samstarfs við foreldra og fá þá til að taka virkan þátt í námi barnanna 
og skólastarfinu (Nanna Kristín Christiansen, 2010:111). 

Nanna Kristín Christiansen (2010:109) telur að mikilvægustu stuðnings-
aðilar barna séu foreldrar þeirra. Að hennar mati geta ábyrgir og 
metnaðarfullir skólaforeldrar veitt skólanum mikilvægt aðhald. Þeir geta átt 
stóran þátt í að tryggja börnum sínum góðan skóla með því að þekkja 
markmið skólans/kennarans og framkvæmd þeirra, hvernig árangur er metinn 
og vera meðvitaðir um umbótaáætlanir. Að mati Ingibjargar Auðunsdóttur 
(2013:114) eru áhugi á námi og góðar aðstæður til náms heima fyrir 
forsendur góðs námsárangurs. Hún telur að ef vilji er hjá kennurum eða 
skólasamfélaginu til að auka hlut og ábyrgð foreldra á lestrarnámi þá sé 
mikilvægt að fjölga samstarfsverkefnum skóla og skólaforeldra og jafnframt 
að fræða þá um verkefnin sem börnin eru að taka sér fyrir hendur. Að hennar 
mati aukast með því líkur á að foreldrar geti stutt börn sín heima fyrir og 
unnið í takt við skólann. Hún telur að til að þetta takist þurfi kennarar að vera 
opnir fyrir samstarfi við foreldra og reiðubúnir til þess að skapa þeim 
námstækifæri. Að mati Nönnu Kristínar Christiansen (2010:24) getur verið 
erfitt fyrir jafnvel færustu foreldra að halda uppi uppbyggilegum samræðum 
við börn sín um skólastarfið ef þeir taka ekki virkan þátt í skólastarfi og 
námsframvindu barna sinna í skólanum. Hún telur því nauðsynlegt að gott 
samband sé á milli foreldra og kennara barna þeirra.  

Nanna Kristín Christiansen (2010:114) telur mikilvægt að skólaforeldrar 
tali af áhuga og virðingu um skólastarfið til að stuðla að velferð barns síns. 
Hún segir að eins og fullorðnir þá vinni börn betur og af meiri áhuga að þeim 
verkefnum sem þau finna að vekja aðdáun sinna nánustu og eru mikilvæg. 
Hins vegar ef talað er illa um verkefni/skólann þá minnkar áhugi og metnaður 
barnanna. Fræðimenn telja að stuðningur og jákvætt viðhorf foreldra hafi 

bein áhrif á nám barna þeirra. Þó á þátttaka foreldra ekki að einskorðast við 
raunveruleg námsverkefni heldur líka hvernig fjölskyldan mótar viðhorf og 
venjur barnanna til skólans, menntunar og náms og hvernig stuðningur 
foreldra er við barnið á göngu sinni um menntaveginn (Ingibjörg 
Auðunsdóttir, 2013:114).  

Bein áhrif foreldra á nám barna minnka með árunum. Hins vegar eru þau 
alltaf til staðar og stuðla aðallega að því að börn verða skuldbundnari 
náminu. Þess vegna er mikilvægt að foreldrar haldi alltaf áfram að sýna námi 
og áhugamálum barna sinna áhuga og hvetji þau til góðra verka. Umræður í 
tengslum við forvarnadaginn 6. nóvember 2008 sýndu fram á að nemendur í 
9. bekk gerðu sér grein fyrir því hversu mikilvægur stuðningur og aðhald 
foreldra er þegar kemur að forvörnum. Börn teljast börn fram að 18 ára aldri 
og því gegna foreldrar uppeldis- og forsjárskyldu fram að þeim aldri (Nanna 
Kristín Christiansen, 2010:115).  

Niðurstöður í rannsókn Strommen og Mates (2004:198-199) benda til þess 
að fyrirmyndir séu börnum nauðsynlegar og jafn mikilvægt sé að lesa fyrir 
þau. Að foreldrar hvetji börn til lestrar og gefi þeim skýr skilaboð um gleðina 
sem getur fylgt því að lesa góðar bókmenntir er mikilvægt í þeim tilgangi að 
vekja áhuga barna á lestri. Þeir segja líka að bjóða eigi börnum lesefni sem 
hæfi þroska þeirra og tengist áhuga þeirra. Þetta tengist svo því sem 
fræðimenn segja að lykillinn að auknum lesskilningi barna sé að þau lesi af 
áhuga til þess að fræðast. Forsenda góðs gengis í mörgum námsgreinum eru 
lestraráhugi og lesskilningur sem haldast í hendur í námi. Fræðimenn hafa 
talið að stéttarbundinn munur á hvatningu til lestrar geti haft þau áhrif að 
börn úr lægri stéttum nái síður langt í námi. Foreldraeftirlit, háskólamenntun 
foreldra, stuðningur og eftirfylgd með námi tengist beint námsárangri 
(Brynhildur Þórarinsdóttir ofl., 2012: 9). Fram kemur í grein Brynhildar, 
„Lestrarvenjur íslenskra bókaorma“ (2009:8-9) að lestraruppeldi skipti miklu 
máli fyrir börn og þau sem sýni áhuga á lestri eigi það sameiginlegt að vera 
alin upp við lestur inni á heimilinu. Þar kemur einnig fram að mikil fylgni er 
á milli þess að lesið sé fyrir börn daglega fram að skólagöngu og að þau sýni 
lestri áhuga þegar skólaganga hefst.  

Bong (2008:195,208) rannsakaði sambandið á milli foreldra og barna, 
væntingar foreldra og kröfur þeirra til námsárangurs barna sinna. Áhrif 
kennara og samnemenda á mælanlegan árangur, svo sem einkunnir, voru 
skoðuð, og hins vegar á áhuga og innihald náms. Einnig var skoðað hvort 

nemendur leiti sér aðstoðar við nám eða svindli til að ná betri einkunnum. 
Bong taldi að áhugahvöt mótaðist frekar af þrýstingi frá foreldrum og 
jafnöldrum heldur en áhrifum kennara og niðurstöður rannsóknar hans studdu 
þá kenningu. Desforges og Abouchaar (2003) telja að rannsóknir á samstarfi 
skóla og heimilis á síðustu árum sýni það svart á hvítu að þátttaka foreldra í 
námi barnanna skili árangri (Ingibjörg Auðunsdóttir, 2013:113). Fram kemur 
hjá Kristínu Aðalsteinsdóttur og fleiri (2010) að mikill meirihluti kennara á 
Íslandi telja foreldra vera ábyrga þegar kemur að því að hvetja börn til lestrar 
(vísað til í Brynhildur Þórarinsdóttir o.fl, 2012: 3). Börn hefja skólagöngu full 
af áhuga á námi en þegar líður á skólagöngu minnkar áhuginn hjá stórum hóp 
bæði á námi og lestri. Mest verður hnignunin á fyrstu skólaárunum og það má 
rekja til þess að með hærri aldri verða nemendurnir meðvitaðri um eigin getu 
í samanburði við aðra. Einnig hvetja kennsluaðferðir oft til keppni á milli 
einstaklinga í stað þess að vinna með áhuga nemendanna (Edmunds og 
Bauserman, 2006:415). Stefán Jökulsson (2012: 35-36) telur að þegar mesta 
nýjabrumið fellur af skólastarfinu sé algengt að áhugi á námi dali. Að læra að 
lesa og skrifa er grunnur í öllu námi en mikilvægara er að þorsti í aukna 
þekkingu, neistinn sem drífur nemendur áfram í frekara nám síðar, sé til 
staðar. Hann telur að ef nemendum er reglulega leyft að velja sér efni, sem 
vekur hjá þeim áhuga og þeir vilja lesa og jafnvel rannsaka, þá styðji það við 
aukinn áhuga þeirra á námi.  

Þegar verið er að vekja áhuga á lestri hjá börnum verður að hafa það í 
huga að engir tveir nemendur eru eins. Ef viðfangsefnið vekur ekki áhuga hjá 
nemendum þá eru litlar líkur til þess að þeir læri af því. Mikilvægt er að hafa 
fjölbreytni og einstaklingsmiðun að leiðarljósi við nám og kennslu. Kennari 
getur nýtt sér nokkrar einfaldar leiðir til að læra betur inn á nemendur sína, til 
að mynda að byrja skólaárið á því að fara í félagslega leiki, ísbrjóta, með 
nemendahópnum. Það er hægt að læra heilmikið um nemendur bara með því 
einu að horfa á þá í félagslegu samneyti. Að kynna sér styrkleika og veikleika 
nemenda tengda námi, námsörðugleika og sérþarfir, eiginleika þeirra í 
tengslum við fjölbreytileika, hvort þeir tengjast öðrum kynþætti eða eru 
nákomnir samkynhneigðum einstakling svo dæmi séu nefnd, áhugahvöt og 
daglegt líf og að lokum fjölskylduhagi. Hver skóli heldur utan um 
upplýsingar um nemandann en það er í höndum kennarans að kynnast 
nemendum betur og nýta sér þær upplýsingar sem til eru. Það er svo misjafnt 

eftir kennurum á hvaða hátt þeir nýta sér upplýsingarnar (Burden og Byrd, 
2013:49-51).  

Þegar horft er á hvernig einstaklingar læra þá eru margar kenningar til. 
Ein þeirra er fjölgreindarkenning Gardners þar sem fjallað er um sjö 
aðgreinanleg meginsvið greindar en þau eru tónlistar-, hreyfi-, rök- og 
stærðfræði-, mál-, rýmis-, samskipta- og sjálfsþekkingargreind. Fylgjendur 
þessarar kenningar telja að öll sviðin séu jafn mikilvæg í námi og því eigi það 
að reyna sem jafnast á alla þætti greindar; þess vegna verði að taka tillit til 
einstaklinga þegar nám er skipulagt (Ingvar Sigurgeirsson, 2009a: 27). 

Miklu máli getur skipt að velja lesefni við hæfi hvers nemanda. Áhugi 
nemenda hefur áhrif á viðhorf þeirra til lesturs. Mikilvægt er að kennarar 
þekki nemendur sína þegar kemur að því að velja lesefni. Líklegra er þá að 
lesefnið veki  áhuga á sama tíma og það setur hæfilegar kröfur á nemandann 
(Cavazos-Kottke, 2006: 132-134). Mikið úrval af misþungu lesefni í boði 
fyrir nemendur er lykilatriði þar sem þeir ráða misvel við texta. Ef textinn er 
of þungur þá eru nemendur bæði lengi að lesa og jafnvel skilja lítið það sem 
textinn felur í sér. Einnig þurfa nemendur, sem sterkir eru á bókina, að hafa 
aðgang að bókum við sitt hæfi. Þess vegna er mikilvægt að kennarar og 
foreldrar séu meðvitaðir um getu nemenda til að geta boðið þeim lesefni við 
hæfi (Stefán Jökulsson, 2013:37). Efni texta getur verið fjölbreytt og flókið 
og telja má nauðsynlegt að kenna nemendum aðferðir og leiðir til að þróa 
lesskilning og hlustun á textum sem hæfa getu þeirra. Þannig ná þeir að skilja 
textana til fullnustu og geta þróað hæfni sína áfram. Einnig þurfa nemendur 
að kynnast vel uppsetningu texta og þekkja mun á textategundum. Kennarar 
geta með réttum kennsluaðferðum kennt nemendum að greina texta og nota 
þekkingu sína til að skilja efnið (Yildirim, Yildiz, Ates og Rasinski 
2010:1887).  

Edmunds og Bauserman (2006:421-423) fjalla um mismunandi aðferðir 
sem kennarar geta notað út frá niðurstöðum í rannsókn sinni, meðal annars að 
safna saman öllum bókum sem nemendur lesa yfir einn mánuð og fá þá til að 
flokka þær í 5 flokka; slík vinna veki bæði umræður tengdar persónum 
bókanna og áhuga hjá nemendum að lesa fleiri bækur. Talað er um hversu 
mikilvægt það er að kennari sé meðvitaður um áhuga og getu nemenda og að 
samnemendum sé gefið færi á að ræða saman um bækur, merkingu þeirra, 
söguþráð og persónur. Ef virkja á áhuga barna á lestri þá þarf að fara eftir 
áhuga þeirra og upplýsingum frá þeim um uppáhaldslesefnið (vitnað til í 

Davila og Patrick, 2010:201). Rannsóknir hafa sýnt að unglingar og 
ungmenni eiga sér uppáhaldshöfunda og einnig uppáhaldsbókmenntaflokka. 
Til að mynda vilja nemendur í 6. bekk, bæði drengir og stúlkur, fá að lesa 
hryllingsbækur.  

Rannsóknir hafa sýnt að þegar börn eldast þá minnkar áhugi þeirra á lestri.  
Nemendur hafa í því sambandi bent á að bækur, sem í boði eru í skólanum, 
veki ekki áhuga þeirra. Rannsóknir benda til þess að unglingar, sem ekki hafa 
áhuga á lestri, urðu áhugalaus á aldrinum 9-11 ára þar sem þeir fundu ekki 
lesefni sem hæfði áhuga þeirra og getu. (Davila og Patrik, 2010:200-201; 
Worthy, Moorman og Turner, 1999:16). Í rannsókn Edmunds og Bauserman 
(2006:416-417) greina þeir frá þeim þáttum sem gera börn spennt fyrir lestri 
en þeir eru: að hafa val um bækur, innihald/gerð bókanna, tenging þeirra við 
áhugamál barnanna, tenging við persónulega reynslu þeirra og þekkingu sem 
fæst við lesturinn. Það kom skýrt fram að í langflestum tilfellum var það 
móðir barnanna sem vakti hjá þeim áhuga til lesturs en aðrir í fjölskyldunni, 
vinir og kennarar, voru þó einnig nefndir.  

Sumir nemendur læra til að þóknast öðrum eða til að fá góðar einkunnir á 
meðan aðrir eru jákvæðir til náms en fá þó ekki eins góðar einkunnir. 
Mismunandi áhugahvöt stýrir þessu en rannsóknir gefa til kynna að hún sé 
ekki eins sjálfstæð og áður var talið heldur stjórnist hún meðal annars af 
menningu og félagslegu umhverfi. Þó eru einstaklingar misjafnir og mikill 
munur getur verið á milli þeirra (Bong, 2008:196). Áhugahvöt er í raun 
frumkvæði samofið ákvörðunum sem teknar eru í vissum aðstæðum og 
tilgangi þeirra. Það sem hefur áhrif á áhugahvötina eru athafnir, markmið og 
fyrri reynsla og hún getur skýrt hvers vegna sumir leggja meira á sig við að 
lesa texta en aðrir, hvers vegna sumir gefast upp á þungum texta á meðan 
aðrir halda áfram. Áhugahvöt spilar svo í takt við trú á eigin getu, 
tilfinningar, áhuga og gildi einstaklings (Byres og Wasik, 2009:277).  

Að hafa val um bækur er börnum mjög mikilvægt. Börnin í rannsókn 
Edmunds og Bauserman (2006:420-421) töluðu um að hafa áhuga á að lesa 
bækur vegna þess að þær væru fyndnar eða jafnvel gera þau hrædd. Einnig 
talaði hluti þátttakendanna um að vilja lesa fræðibækur þar sem þeir gætu 
lært ýmislegt af þeim. Þetta gefur kennurum tilefni til að hafa fjölbreytta 
texta og bækur fyrir börn til að takast á við þegar kemur að lestrarkennslu því 
innihald textanna skiptir börnin máli. Með því að mæta þessum óskum vonast 
rannsakendurnir til þess að jákvæðni til lesturs aukist og neikvæðni minnki.  



22 

Bækur og lestur eiga ekki upp á pallborðið hjá íslenskum unglingum. 
Lesskilningi þeirra hefur hrakað og benda niðurstöður PISA til þess að færni 
sé slök í textagerð eftir að nemendur ná 14 ára aldri (Halldóra Haraldsdóttir, 
2010:53). 

Í rannsókninni „Lestrarvenjur ungra bókaorma“ (2012) kom fram að 
meirihluti þátttakenda var sammála um að ekki væri hægt að flokka bækur í 
stráka- og stelpubækur heldur gætu allir valið að lesa þær bækur sem vöktu 
hjá þeim áhuga (Kristín Heba Gísladóttir, Þorbjörg Ólafsdóttir, Brynhildur 
Þórarinsdóttir og Herdís Anna Friðfinnsdóttir, 2013:48). Í rannsókn 
Ingibjargar Baldvinsdóttur (2006) kemur fram að þar sem stúlkur virðast hafa 
breiðara áhugasvið þá eigi þær auðveldara með að velja sér bækur á meðan 
drengir halda sig við sömu bókaseríurnar eins og til dæmis 
Gæsahúðarbækurnar eða Harry Potter (Kristín Heba Gísladóttir, Þorbjörg 
Ólafsdóttir, Brynhildur Þórarinsdóttir og Herdís Anna Friðfinnsdóttir, 
2013:48). Börn sem eiga bækur heima hafa frekar áhuga á lestri heldur en 
þau sem ekki eiga bækur. Meiri líkur eru á að börn og ungmenni njóti þess að 
lesa, trúi því að lestur skipti máli til að ná árangri í lífinu, lesi reglulega og 
hafi jákvætt viðhorf til lesturs ef þau ræða daglega við foreldra sína um það 
sem þau eru að lesa (Ingibjörg Auðunsdóttir, 2013:114).  

Lestrarfærni og lestraráhugi barna hafa gagnkvæm áhrif. Skýrt kom fram í 
rannsókn Morgan og Fuchs (2007:165-166) að börn, sem njóta þess að lesa, 
lesi oftar og meira en börn sem erfiðara eiga með lestur; þau hafi lítinn áhuga 
fyrir lestri og lesi minna. Fram kemur í rannsókn Guthrie og fleiri 
(2006:232,244) að nemendur, sem fá hvatningu til lestrar, geti staðið sig 
betur þegar kemur að lestrargetu og árangri í skóla. Nemendur í rannsókninni 
unnu hvetjandi verkefni í tengslum við lestur sem reyndist árangursríkt því þá 
gátu allir verið þátttakendur og þeir sem minni áhugahvöt höfðu náðu að 
virkja lestraráhuga sinn. 

Kennarar þekkja það að um leið og þeir fylgja því eftir sem þeir eru að 
kenna og geta tengt það fyrri reynslu nemenda þá veitir það góða svörun. 
Segja má að ef vel tekst til þá hætti nemendur að læra með húðinni og heilinn 
taki við (Halla Thorlacius, 2009:15). Nanna Kristín Christiansen (2010:18) 
telur að nauðsynlegt sé að þróa aðferðir til samstarfs og virkrar samvinnu við 
skólaforeldra um skólastarfið og námið ef vinna á heildstætt að því að auka 
getu og virkni nemenda í skólanum. Með því að koma á jafnvægi félagslegra 
og persónulegra þátta í lífi og umhverfi nemendanna er stuðlað að því að þeir 

geti náð hámarksárangri í námi. Rósa Eggertsdóttir (2013:177) metur það svo 
að menning sé félagsleg og ef breyta á hlutum tengdum henni, eins og 
lestrarmenningu, þá sé nauðsynlegt að skapa sameiginlegan skilning á því 
sem breyta á ef vel á að takast til. Hún telur að fyrsta skrefið sé að stilla 
saman strengi þeirra sem að verkefninu koma þannig að allir séu samtaka. 
Mullins (2005) talar um að það geti haft mikil og jákvæð áhrif þegar 
einstaklingar finna að viðhorf þeirra fer saman við viðhorf annarra. Sama má 
segja um neikvæð áhrif; það getur kallað fram neikvæðar tilfinningar þegar 
viðhorf eiga ekki samleið með ráðandi öflum. Einnig telur hann mikilvægt að 
leita allra leiða til að breytingin verði varanleg (vísað til í Rósa Eggertsdóttir, 
2013:177).  

2.8 Samantekt  

Hér á undan hefur verið fjallað um atriði sem styðja fræðilega við 
rannsóknarefnið og hafa áhrif á áhuga og nám nemenda sem og aðkomu 
foreldra að því.  

PISA rannsóknin, sem lögð er fyrir nemendur á alþjóðlegum vettvangi á 
þriggja ára fresti, gefur þá mynd að stúlkur standi sig betur en drengir í 
lestrartengdum þáttum skólastarfsins. Einnig hefur lesskilningur nemenda á 
Íslandi dalað samkvæmt niðurstöðum PISA. Fræðimenn á Íslandi hafa velt 
upp þeirri tilgátu að orðaforði barna hafi minnkað í gegnum árin sem hefur 
þau áhrif að vítahringur myndast tengdur lestri og lesskilningi, vítahringur 
sem veldur því að vegna lítils orðaforða þá lesi börn síður, bæti sig þess 
vegna hvorki í lestri né lesskilningi og orðaforði þeirra aukist því ekki.  

Læsi er einn af sex grunnþáttum menntastefnunnar sem sett er fram í 
Aðalnámskrá grunnskóla (2011). Grunnþættirnir eiga að stuðla að frumkvæði 
og sjálfstæði í vinnubrögðum innan veggja skólans. Í áranna rás hefur læsi 
aðeins verið tengt við þá athöfn að vera læs á ritað mál. Læsi er tenging ritaðs 
máls við lífið sjálft, raunveruleikann. Að vera vel læs er að geta tengt 
innihald texta við lífsreynslu og upplifun. Læsi er því ekki aðeins einn af 
grunnþáttum í námi heldur einn af þeim þáttum sem móta einstakling í 
samfélaginu. Læsi er í sjálfu sér félagslegt; það er byggt  á samkomulagi 
manna á milli um málnotkun, túlkun og notkun talmáls.  

Lestur er ekki bara kunnátta heldur líka færni í að nota aðferðir, beita 
leikni og þekkingu. Hafa ber í huga að nemendur, sem eru vel læsir, geta 

verið illa skrifandi og taka verður tillit til einstaklingsmunar. Þróun hefur 
orðið á undanförnum áratugum sem veldur því að fullorðnir eyða minni tíma 
í lestur og lesa síður sér til ánægju. Löngun til að lesa, áhugi og forvitni eru 
þeir þættir sem áhrif hafa á lestur og lestraráhuga. Þyngd texta, innihald og að 
börn fái tækifæri til að lesa texta að eigin vali eftir áhuga skiptir máli. Með 
lestri þróast kunnátta í tungumálinu og orðaforði og málskilningur vex. 
Hlustun er einn af meginþáttum náms og með því að lesa fyrir börn opnast 
þeim nýr heimur og skilningur þeirra eykst. Einnig eykst skilningur ef unnið 
er áfram með textann. 

Lestur er ævilangt ferli þar sem kennarar hafa mikil áhrif á lestraruppeldi 
nemenda á yngsta- og miðstigi. Formleg lestrarkennsla minnkar þegar komið 
er upp á mið- og elstastig og því eykst ábyrgð foreldra á að fylgja eftir lestri 
barna sinna. Foreldrar bera ábyrgð á námi barnanna og þar á meðal að 
viðhalda áhuga þeirra á lestri. Viðhorf þeirra hefur áhrif á viðhorf barna til 
lesturs og mótast snemma á skólagöngu þeirra. Mæður hafa þar meiri áhrif en 
feður. Samstarf á milli heimils og skóla er forsenda farsæls skólastarfs og 
regluleg upplýsingagjöf þar á milli styður við nám nemenda.  

Drengir eiga frekar við lesvanda að stríða en stúlkur. Rannsóknir hafa sýnt 
fram á mikilvægi þess að grípa snemma inn í og takast á við vandann um leið 
og grunur leikur á að eitthvað sé að. Snemmtæk íhlutun felur í sér að notaðar 
eru gagnreyndar aðferðir, markmið sett og vandinn metinn í samvinnu við 
foreldra.  

Fræðimenn telja að stuðningur og jákvætt viðhorf foreldra hafi bein áhrif 
á nám barna. Forsenda náms er að áhugi og góður lesskilningur séu til staðar. 
Börn koma flest inn í skólakerfið full af áhuga sem dalar oft þegar líður á 
skólagönguna. Kennarar hafa áhrif á að vekja áhuga á námi og viðhalda 
honum. Kennsluaðferðir hafa þar einnig áhrif og að nemendur geti valið 
þegar kemur að námi. 

Bókmenntaáhugi og skoðanir á bókaflokkum og höfundum mótast með 
árunum og margar aðferðir eru til sem vekja eiga áhuga og forvitni nemenda. 

 Lestrarfærni og lestraráhugi barna hefur áhrif hvort á annað og nemendur 
sem fá hvatningu til lesturs hafa meiri möguleika á að standa sig vel í námi 
en hin sem enga hvatningu fá.  

3. Aðferðafræði 

Í kaflanum verður aðferðafræði rannsóknarinnar gerð skil. Fjallað verður um 
rannsóknaraðferð, spurningalista, framkvæmd og siðferðislega þætti og að 
lokum verður innihald kaflans tekið saman. Tilgangur rannsóknarinnar var að 
varpa ljósi á hvernig foreldrar upplifa lestrarnám og lestraráhuga barna sinna 
og fá svör við rannsóknarspurningunni:  

1. Hver er upplifun foreldra barna í 6. bekk á Eyjafjarðarsvæðinu af 
lestrarnámi barna sinna? 

  

3.1 Rannsóknaraðferð 

Í rannsókn þessari var beitt megindlegri rannsóknaraðferð þar sem rannsaka 
átti viðmót og upplifun hóps foreldra gagnvart læsi. Kostur aðferðarinnar er 
sá að auðveldara er að ná til fjöldans.  Hægt er að alhæfa á þýðið ef svörunin 
er góð. Lösturinn er sá að fjöldi þeirra sem svara getur haft úrslitaáhrif á það 
hvort hægt er að alhæfa niðurstöður yfir á þýðið. Megindlegar 
rannsóknaraðferðir einkennast í stuttu máli af því að upplýsingum er safnað á 
hlutlægan, kerfisbundin hátt og gögnin eru sett fram og túlkuð með 
tölfræðilegum aðferðum. Þessar rannsóknir veita upplýsingar um hlutfall, 
fjölda, algengi og einnig samband og mun á milli ákveðinna breyta innan 
úrtaksins (Ragnheiður Harpa Arnardóttir, 2013:377). Með megindlegri 
rannsóknaraðferð opnast sá möguleiki að draga ályktanir um stóran hóp út frá 
minni hóp. Megindleg rannsóknaraðferð hefur það fram yfir eigindlega að 
hún veitir yfirlit yfir veruleikann og tækifæri á margs kyns samanburði sem 
eigindleg aðferð gefur ekki kost á (Sigurlína Davíðsdóttir, 2013:229).  

Ef almennt mynstur er til staðar þá getur megindleg rannsóknaraðferð sýnt 
fram á það með skýrustum hætti. Þannig er hægt að spyrja marga 
kerfisbundið, safna gögnum og þétta þá mynd. Með því móti gefa niðurstöður 
sem gleggsta mynd af raunveruleikanum. Ef skoða á meðaltöl eða vega og 
meta tölulegar upplýsingar á einhvern hátt er megindlega aðferð eina rétta 

leiðin til þess og einnig ef leita á eftir upplýsingum um einkenni ákveðins 
þýðis. Gott er að nota megindlegar aðferðir til að fá heildaryfirsýn yfir 
ákveðinn hóp. Forsenda þess að hægt sé að alhæfa frá úrtaki yfir á þýði er að 
allir einstaklingar í þýðinu hefðu getað lent í því, úrtakið sé vel valið og 
brottfall hafi ekki verið óhóflega mikið. Ef vel tekst til getur úrtakið gefið 
rannsakendum mikilvægar upplýsingar. Megindleg aðferð býður upp á að 
setja fram lýsandi niðurstöður fyrir hópinn en það er þegar rannsakandinn 
setur fram upplýsingar um ýmsar breytur, til að mynda kyn, aldur, búsetu og 
fleira sem hann telur að geti veitt svör við mikilvægum 
rannsóknarspurningum. Stærsti kosturinn við þessa aðferð er að margra mati 
að geta skoðað hvernig breytur innan rannsóknarinnar tengjast, til að mynda 
munur á viðhorfi út frá aldri eða búsetu (Sigurlína Davíðsdóttir, 2013:230 - 
231). Í megindlegum rannsóknum eru notaðar lýsandi greiningar talnagagna. 
Þá er oftast um að ræða fjöldaupplýsingar eða magn ásamt tölfræðilegri 
greiningu á gögnum. Aðferðir, sem tengjast megindlegum rannsóknum, eru 
til að mynda spurningalistar og tölvuúrvinnsla gagna (Hermann Óskarsson, 
2000:46). Patton (1990) segir að ljóst sé að megindlegar aðferðir séu til 
margra hluta nytsamlegar og henti vel í ýmsum aðstæðum en hins vegar hafi 
lengi verið deilt um hvenær eigi betur við að nota eigindlega aðferð í stað 
megindlegrar (Sigurlína Davíðsdóttir, 2013:231).  

Rannsakandinn verður ávallt að gæta hlutleysis og skýrt þarf að koma 
fram í niðurstöðum að ekki skipti máli hver rannsakandinn er. Tilgangur 
rannsókna af þessu tagi er að segja fyrir um ákveðna þætti og skýra þá, þætti 
sem heimfæra má yfir á almenning eða fyrirframákveðið þýði. Gögnum skal 
safnað með viðurkenndum aðferðum og áhöldum. Þegar gögnin eru greind þá 
er áhersla lögð á tölulegar upplýsingar og niðurstöður (Mukherji og Albon, 
2010:14-15). 

Afar sjaldgæft er að hægt sé að hafa alla í þýðinu sem svarað gætu 
rannsóknarspurningunni, það er að segja spyrja alla sem mögulega gætu haft 
reynslu af rannsóknarefninu. Mikilvægt er að velja þýði sem hentar og geta 
rökstutt valið með hliðsjón af gildi rannsóknarinnar. Þegar megindleg aðferð 
er notuð þá er gjarnan beitt tilgangsúrtaki en það er úrtak einstaklinga sem 
líklegt er að geti svarað rannsóknarspurningunni (Roberts-Holmes, 2011:71). 
Mikilvægt er að hópurinn/þýðið, sem valið er, gefi sem skýrasta mynd af 
heildinni sem rannsóknin beinist að. Að geta heimfært niðurstöður 
rannsóknar á stærri heild er hvað mikilvægast þegar kemur að framkvæmd 

rannsókna. Til að yfirfærslan gangi sem best er gott að þekkja vel til 
aðferðafræði og ályktunartölfræði (Þorlákur Karlsson og Þórólfur 
Þórlindsson, 2003:51). Í rannsókn þessari var tekið hentugleikaúrtak 
(convenience sample) en það er notað þegar rannsakandi velur úrtak þar sem 
auðvelt er að ná til þýðis og þegar markmiðið er frekar að álykta en að tengja 
breytur saman eða finna hlutfall í þýði þar sem þetta úrtak er ónákvæmt 
(Þorlákur Karlsson og Þórólfur Þórlindsson, 2013:124).  

3.2 Spurningalistar  

Spurningalistar eru mælitæki sem ætlað er að mæla viðhorf, áætlanir, hegðun 
eða annað og því er mikilvægt að þeir séu vel gerðir (Grétar Þór Eyþórsson, 
2013:463). Spurningalistar geta innihaldið lokaðar spurningar eða opnar. 
Opnar spurningar bjóða þátttakenda að svara spurningunni með eigin orðum, 
hugsa svar sitt og móta það sjálfur en þegar um lokaðar spurningar er að ræða 
þá eru svörin fyrirfram ákveðin og þátttakandi velur einn af nokkrum 
svarmöguleikum sem rannsakandinn hefur sett upp. Svarkostirnir geta þó 
verið uppsettir í ólíkum kvörðum, til að mynda jafnbila-, rað- eða 
nafnkvörðum (Mukherji og Albon, 2010: 134-135, Grétar Þór Eyþórsson, 
2013:458).  

Hér var valin blanda af þessu tvennu. Flestar spurninganna eru lokaðar en 
þó gefa tvær þeirra möguleika á því í lokin að þátttakandi setji inn svar með 
eigin orðum. Það getur verið flókið að þróa greinargóðan spurningalista en 
mikilvægast er að spyrja aðeins að því sem rannsakandinn vill fá svör við. 
Einnig skiptir meginmáli að spurningarnar séu vel orðaðar, á skiljanlegu máli 
og listinn sé vel uppbyggður þannig að svarendur eigi auðvelt með að skilja 
og svara  (Bradburn o.fl., 2004: 3, Grétar Þór Eyþórsson, 2013:463). Orðalag 
og röð spurninga skiptir miklu máli, að fyllsta hlutleysi sé gætt og efnislega 
tengdar spurningar fari saman til að auðvelda þátttakendum svörun (Grétar 
Þór Eyþórsson, 2013:464). Jafnvægi í rannsóknarspurningum skiptir máli, að 
þær séu nógu víðar til að vekja áhuga svarenda og á sama tíma einfaldar til að 
auðvelt sé að svara þeim. Spurningarnar þurfa að vera hnitmiðaðar til að 
raunhæft sé að ná fram svörun á þeim tíma sem rannsóknin stendur yfir 
(Roberts-Holmes, 2011:34). Megintilgangur með spurningalista er að fá 
keimlíka svörun frá stórum hópi þátttakenda svo rannsakandi geti borið 

saman og unnið úr gögnum með það að markmiði að fá niðurstöður sem hægt 
er að yfirfæra á stærri hóp (Bell, 2005:13-14).  

Rannsakandi valdi að senda spurningalista á tölvutæku formi (sjá 
fylgiskjal 4). Tengill inn á spurningalista á Veraldarvefnum var sendur á 
þátttakendur. Notaður var hugbúnaðurinn SurveyMonkey sem er 
aðgengilegur á Netinu og töluleg úrvinnsla fór fram í SPSS (Statistical 
Package for Social Sciences). Niðurstöður voru svo settar fram sjónrænt til að 
auðvelda greiningu. Kostir þess að nota spurningalista á Netinu er að hann 
nær til margra og kostar minnst af öllum aðferðum sem í boði eru. Gallar 
aðferðarinnar eru hins vegar þeir að rannsakandinn hefur ekki beina tengingu 
við þátttakendur og veit því ekki hver fyllir spurningalistann út og getur þess 
vegna ekki vitað hvort einhver er að villa á sér heimildir. Þess í stað er 
þátttakandanum treyst til að svara eftir bestu getu.  

3.3 Framkvæmd  

Rannsakandinn valdi út frá hentugleikaúrtaki að senda tölvupóst til skóla á 
Eyjafjarðarsvæðinu vegna nálægðar við þá. Kynningarbréfið var sent 
skólastjórum sex skóla og ósk um samvinnu við þá, þeir beðnir um að 
framsenda kynningarbréfið og tengilinn á rannsóknina til foreldra barna í 6. 
bekk þar sem rannsakandinn lagði áherslu á miðstig í námi sínu og nemendur 
í 6. bekk eiga að vera búnir að tileinka sér lestrarfærni sem gerir þeim kleift 
að lesa sér til skilnings og ánægju samkvæmt Aðalnámskrá grunnskóla. Einn 
skólastjóri neitaði þátttöku og því var leitað til annars skóla. Eftir að 
samþykki sex skóla fékkst var spurningalistinn fullmótaður með samstarfi við 
leiðbeinanda og hann settur upp á Veraldrarvefnum. Kynningarbréf til 
þátttakenda var svo sent skólastjórum ásamt tengli inn á rannsóknina. 24 
einstaklingar svöruðu rannsókninni og er það um 27% af heildarþýði foreldra 
barna í 6. bekk í þessum skólum. Það er ekki nægilega góð svörun og smæð 
gagnasafnsins gerir það að verkum að afar erfitt verður að keyra breytur 
saman við bakgrunnsbreytur, svo sem menntun foreldra, aldur, staðsetningu 
og annað slíkt. Hins vegar ætti að vera hægt að sjá með einhverjum hætti 
ákveðnar meginlínur í gagnasafninu og meta þá meginstrauma við þá 
þekkingu og rannsóknir sem fyrir eru um læsi og áhuga tengdan lestri 
aldurshópsins sem kannaður er í rannsókninni. Þar sem svörunin var svona 
dræm verður ekki hægt að alhæfa yfir á hópinn út frá gögnunum en 

niðurstöðurnar gefa þó vísbendingar og vekja upp spurningar sem hægt væri 
að nota í frekari rannsóknir.  Þar sem svörun var ekki meiri getur slíkt haft 
áhrif á yfirfærslugildi upplýsinganna sem fram komu í niðurstöðum. Almennt 
er því ekki hægt að alhæfa út frá þessum niðurstöðum heldur gefa þær 
vísbendingu um stöðu mála eða málaflokka. Erfitt er að geta sér til um 
ástæður þess að ekki fleiri svöruðu listanum. Tíma- og áhugaleysi getur haft 
áhrif eða að könnunin var gerð í gegnum vefmiðil sem skv. Grétari Þór 
Eyþórssyni (2013:468) er skilvirkasta og ódýrasta tegund spurningakannana 
en hins vegar er svarhlutfall oft lægra í slíkum könnunum en póstkönnunum.  

3.4 Siðfræðilegir þættir  

„Eigi rannsókn að standa undir nafni þarf hún að uppfylla siðferðilegar kröfur 
ekki síður en aðferðafræðilegar“ (Sigurður Kristinsson, 2013:71). Við gerð 
rannsókna þar sem manneskjur eru viðfangsefni eru það ákveðin siðferðisleg 
grundvallaratriði sem setja rannsókninni mörk. Gæta verður þess að valda 
ekki óþarfa þjáningu, passa að mismuna ekki eða valda fólki skaða. 
Rannsakandinn verður að sinna þeirri skyldu að reyna að láta gott leiða af 
rannsókninni og beita sanngjarnri dreifingu (Sigurður Kristinsson, 2003:161-
164). Þátttakendur veita upplýst samþykki þegar þeir fylla út spurningalistann 
á Netinu. Í raun þýðir það að þeir geri sér grein fyrir tilgangi rannsóknarinnar 
og hvers vegna þeir voru valdir í úrtakshópinn eftir að hafa fengið allar 
nauðsynlegar upplýsingar um rannsóknina. Upplýsingar eru veittar 
þátttakendum í kynningarbréfi sem þeir fá áður en rannsóknin fer fram. Þar er 
þeim kynnt rannsóknin, sagt að gögnum verði eytt að notkun lokinni, þau séu 
nafnlaus og órekjanleg og hvar niðurstöður munu birtast. Nauðsynlegt er að 
kynningarbréfið hvetji viðtakendur til þátttöku (Mukherji og Albon, 2010:37, 
Sigríður Halldórsdóttir, 2013:29, Roberts-Holmes, 2011:59-60). Áður en 
rannsóknin var framkvæmd var tilkynning send Persónuvernd. Þátttakendur í 
rannsókn þessari fengu kynningarbréf þar sem upplýsingar um tilgang og 
framkvæmd rannsóknar kom fram. 

4. Niðurstöður  

Í þessum kafla er greint frá niðurstöðum rannsóknarinnar. Þær eru settar fram 
í textaformi auk þess sem notaðar eru skýringarmyndir til að dýpka skilning á 
niðurstöðum. Í lokin verður greint frá heildarniðurstöðum og notagildi 
rannsóknarinnar. 

Sex skólar á Eyjafjarðarsvæðinu voru teknir til skoðunar í rannsókninni. 
Hlutfallslega er besta svörunin þar sem tveir  af þrem foreldrum gefur 
svarhlutfallið 66,6%. Í þeim skóla sem lakasta þátttakan var eru nemendur 25 
talsins en svör fást aðeins frá þrem foreldrum sem gefur svarhlutfallið 12,5%.  

Nítján mæður svara rannsókninni en aðeins fimm feður. Fram kemur að 
kyn barna þátttakenda skiptist nánast jafnt  eða 14 stúlkur á móti 10 
drengjum. Það gefur prósentutöluna 58% stúlkna og 42% drengja sem er í 
takt við tölur frá Hagstofu Íslands um fjölda 12 ára barna á 
Eyjafjarðarsvæðinu en þar kemur fram að stúlkur séu 160 talsins og drengir 
153 sem gerir hlutföllin 49% stúlkur og 51% drengir (Hagstofa Íslands, 
2014).  

 

 
Mynd 1 Hlutfall menntunarstigs foreldra 

Þegar lesið er úr gögnunum kemur í ljós mjög hátt menntunarstig foreldra 
sem svara spurningalistanum eins og sést á mynd 1. Tólf foreldrar eru 
háskólagengnir sem er helmingur þeirra sem svara. Aðeins tveir foreldrar 
hafa iðnnám í farteskinu og fjórir grunnskólapróf eins og fram kemur á mynd 
1. Þessi niðurstaða leiðir líkur að því að svörunin sé örlítið skekkt. 
Menntunarstig á Eyjafjarðarsvæðinu er ekki svona hátt. Samkvæmt mælingu 
Capacent fyrir Byggðastofnun kemur í ljós að árið 2012 var fjórði hver íbúi 
með háskólamenntun á öllu Norðurlandi eystra. Þar er Akureyri meðtalin og 
menntunarstig þar er aðeins hærra en gengur og gerist í litlum sveitarfélögum 
(Byggðastofun, 2012).  

Fram kemur mjög hátt hlutfall foreldra sem las á hverjum degi fyrir börn 
sín eða 17 af foreldrum sem svara sem gefur 71% svarenda. Sex svara því til 
að hafa lesið 2-3 í viku eða 25% en aðeins einn talar um að hafa lesið einu 
sinni i viku eða sjaldnar sem samsvarar 4%. Helmingur foreldra var mjög 
sammála þeirri staðhæfingu að þeir læsu sér til skemmtunar og 1/3 hluti 
svarenda var því frekar sammála.  

90% svarenda telja lestur mikilvægan. Allir þátttakendur voru sammála 
eða frekar sammála því að þeir legðu áherslu á lestur heima og aðeins tveir af 
þátttakendum svöruðu spurningunni um hvort þeir hlusti á barn sitt lesa 
heima „hvorki né“. Því eru svör við þessum tveim spurningum í takt við hvor 
aðra. Mikill meirihluti foreldra, um 80%, sýnir bókum, sem barnið þeirra les, 
áhuga.  

Mynd 2 Hlutfall foreldra sem telur barn sitt lesa sér til skemmtunar í 

frítíma sínum 

Meirihluti foreldra telur barn sitt lesa sér til skemmtunar eins og sést á 
mynd 2. Eins og áður hefur komið fram þá les um helmingur foreldranna sér 
til skemmtunar.  

Liðlega þriðjungur þátttakenda telur barnið sitt eiga í erfiðleikum með 
lestur eða átta foreldrar. Aðeins fimm foreldrar af tuttugu og fjórum, sem þátt 
tóku, eiga barn sem er með lesvandagreiningu frá fagmanni, sem eru 20%.  

  

 
Mynd 3 Hlutfall svara foreldra við fullyrðingunni 

Liðlega helmingur svarenda svara „hvorki né“ þegar spurt er hvort þeir 
telji auðvelt að nálgast lesefnisleiðbeiningar fyrir börn sín eins og fram 
kemur á mynd 3. Tvær spurningar í listanum voru opnar og buðu 
þátttakendum upp á  að svara frá eigin brjósti. Átján þátttakendur svöruðu 
spurningunni „Hefur skólinn kynnt þér sem foreldri lausnir sem þú getur nýtt 
þér til að aðstoða barn þitt?“ og  þar af svara sjö játandi en tólf neita því.  

Opnu spurningunni „Eitthvað annað sem þú vilt koma á framfæri?“ velja 
þrír að svara. Einn þátttakenda talar um að börn hans séu lesblind og erfitt að 
hvetja þau til lestrar vegna þess. Einn þátttakandi bendir á að valmöguleika 
vanti í spurningu um fjölda daga sem lesið var fyrir börnin þegar þau voru 
yngri og tekur rannsakandi það á sig en telur þó þann vankant hafa minni 
áhrif á heildarniðurstöður en hitt hversu lítil svörun fékkst. Einn þátttakandi 
vill að notkun rafbóka verði meiri og telur gott þar sem farið er að nota þær.  

5. Umræður  

Í rannsókn þessari fékkst aðeins 27% svarhlutfall sem hefur veruleg áhrif á 
yfirfærslugildi hennar. Ekki er hægt að alhæfa út frá niðurstöðunum en þær 
gefa þó einhverjar vísbendingar um upplifun foreldra af lestraráhuga barna 
sinna. Hægt er að velta vöngum yfir því hvers vegna svo erfitt er að fá fólk til 
að taka þátt í rannsóknum. Velta má fyrir sér hvernig viðhorf almenningur 
hefur gagnvart megindlegum rannsóknum og hvort erfitt sé að fá góða svörun 
í spurningakönnunum sem slíkum. Einnig má spyrja hvort tölvuvæðing skóla, 
að hluti samskipta á milli skóla og heimilis fer fram í gegnum 
tölvupóstsamskipti, hafi það í för með sér að skólaforeldrar fái mikið af 
beiðnum um þátttöku í rannsóknum sem þessari og hvort það kunni að hafa 
þau áhrif að áhugi þeirra minnki þegar líður á skólaárið. Þessi rannsókn var 
send út í mars, undir lok skólaársins 2013-2014. 

Mun fleiri mæður svöruðu könnuninni en feður. Þó að það komi kannski 
ekki mikið á óvart í sjálfu sér er það samt sem áður umhugsunarvert. Hvað 
veldur því að konur svara spurningum um læsi barna sinna í meira mæli en 
feður? Er mæðrum meira umhugað um læsi og menntun barna sinna en 
feðrum eða erum við enn á þeim stað að konan sér um börnin og heimilið, 
samskipti heimilis við skólann og ber ábyrgð á heimanámi barnanna á meðan 
karlinn hugar að öðrum þáttum?  Staðhæfa má að að þessi hlutföll, 19 konur 
og 5 karlar, gefi ekki rétta mynd af þýðinu sem samanstendur af næstum jafn 
mörgum körlum og konum í hópi foreldra. Þá vitneskju eina og sér verður að 
hafa í huga þegar alhæfingargildi könnunarinnar er metið. Þetta samræmist 
rannsóknum (Bong, 2008) þar sem niðurstöður sýndu fram á að mæður höfðu 
frekar áhrif á nám barna sinna en feður og gefur vísbendingar um að mæður á 
Eyjafjarðarsvæðinu séu, líkt og mæður úti í heimi, það foreldri sem fylgist 
með námi barnanna. 

Hátt menntunarstig foreldra, sem þátt tóku í könnuninni, vekur athygli 
rannsakanda. Það er umhugsunarvert fyrir þann sem vill reyna að komast að 
því hvað hefur áhrif á læsi barna í grunnskólum landsins hvernig eigi að ná til 
foreldra í öllum menntunar- og tekjustigum þjóðfélagsins. Skólakerfið verður 
að vera byggt upp á þann hátt að félagsleg og efnahagsleg mismunun í 

þjóðfélaginu skipti ekki máli þegar inn í skólastofu er komið. Skólakerfið á 
að nýtast til þess að auka jafnræði meðal íbúanna og fjölga tækifærum þeirra 
sem minna hafa milli handanna til að ná langt á braut menntunar og 
þekkingarleitar. Það er umhugsunarefni hvers vegna við fáum ekki svör frá 
foreldrum sem minni menntun hafa. Hvað þarf til að ná til þeirra? Kjósa þeir 
síður að svara spurningum tengdum menntun barna sinna?  

71% þátttakenda svaraði því til að hafa lesið daglega fyrir börn sín þegar 
þau voru yngri. Velta má upp þeirri spurningu hvort menntunarstig þeirra 
sem svöruðu rannsókninni hafi þarna áhrif. Samkvæmt heimildum tengist 
menntunarstig foreldra námsárangri barna þeirra og áhugi foreldra, 
sérstaklega mæðra, sem eru meirihluti svarenda, hefur áhrif á áhuga barna á 
lestri. Þar sem fram kom að allir þátttakendur lásu að minnsta kosti einu sinni 
í viku fyrir börn sín má velta fyrir sér hvort það bendi ekki til þess að bækur 
og lestur séu hluti af daglegu lífi þessara fjölskyldna. Þetta er í takt við grein 
Brynhildar Þórarinsdóttur um lestrarvenjur íslenskra bókaorma að tenging er 
á milli þess að lesið er fyrir börn áður en skólaganga hefst og áhuga þeirra á 
lestri þegar þau verða eldri.  

Helmingur foreldra var mjög sammála þeirri staðhæfingu að þeir læsu sér 
til skemmtunar og 1/3 hluti svarenda var því frekar sammála. Rannsóknir 
Brynhildar Þórarinsdóttur hafa sýnt fram á að sýni foreldrar áhuga á lestri og 
námi barnanna hefur það mikil áhrif á viðhorf þeirra til lesturs. Jákvætt 
viðhorf foreldra smitast í börnin sem verða áhugasamari. Í kynningarbréfinu 
fyrir rannsókn þessa kom fram að hún snérist um læsi nemenda. Velta má 
upp þeirri spurningu hvort þeir sem telja lestur mikilvægan hafi frekar valið 
að taka þátt í rannsókninni en aðrir foreldrar.  Einnig sést, ef borin eru saman 
svör við þessari spurningu og hversu oft foreldrar lásu fyrir börn sín þegar 
þau voru yngri, að samræmi er á milli svara við þeim tveim.  Áhugi svarenda 
virðist vera bæði á lestri fyrir sjálfa sig og börnin. Einnig telja þeir lestur 
mikilvægan og það hefur áhrif á áhuga barna á lestri eins og rannsóknir hafa 
sýnt. Þetta er í takt við niðurstöður annarra rannsókna þar sem fram kemur að 
foreldrar séu fyrirmyndir barna sinna og ef þeir lesa sér til skemmtunar þá 
aukist líkurnar á að börn þeirra geri það líka.  

Liðlega þriðjungur þátttakenda telur barnið sitt eiga í erfiðleikum með 
lestur eða átta foreldrar. Þar sem rannsakandi gekk út frá þeirri hugmynd að 
skoða upplifun foreldra þá má velta fyrir sér hvernig þátttakendur meta 
hugtakið „erfiðleikar við lestur“ og hvað standi þar á bak við að þeirra mati. 

Aðeins fimm foreldrar af tuttugu og fjórum þátttakendum eiga barn með 
lesvandagreiningu frá fagmanni sem eru 20%. Þetta gefur vísbendingu um að 
svörunin sé skekkt; að þýðið sé ekki sambærilegt við hópinn sem 
rannsakaður var. Samkvæmt skýrslu menntamálaráðuneytisins frá 2007 
kemur fram að leiða megi líkur að því að um það bil 10% íslenskra barna eigi 
við lesvanda að stríða sem er sambærilegt við nágrannalönd okkar. Reyndar 
eru ekki til nýlegar tíðnirannsóknir á lesvanda íslenskra grunnskólabarna. 
Ekki er samræmi á milli svara um lesvandagreiningu nemenda og þeirra 
foreldra sem telja barn sitt eiga í erfiðleikum með lestur. Velta má fyrir sér 
hvort þessir foreldrar hafi rætt áhyggjur sínar við kennara eða aðra í skóla 
barnsins og hvort þeir hafi greiðan aðgang að skólanum bæði til að leita 
upplýsinga og til að ræða áhyggjur sínar af námsframvindu barnsins. 
Áhugavert væri að sjá hversu hátt hlutfall foreldra viðrar skoðanir sínar jafnt 
sem áhyggjur við starfsfólk skólans. Einnig mætti spyrja hvort 
kynningarbréfið, þar sem tiltekið var rannsóknarefnið læsi, hafi orðið til þess 
að þeir foreldrar, sem telja börn sín í vanda, hafi frekar tekið þátt í 
rannsókninni en þeir sem ekki hafa áhyggjur af börnunum. Rannsakandi 
veltir fyrir sér hvort hægt hefði verið að orða kynnisbréfið á annan hátt til að 
fá breiðari hóp foreldra og fleiri þátttakendur í rannsóknina.  

Að helmingur þátttakenda hafi ekki fengið kynningu á lausnum sem þeir 
gætu nýtt sér til stuðnings lestrarnámi barns síns fær rannsakanda til að velta 
fyrir sér hvar ábyrgð á slíku liggi. Mikil ábyrgð fylgir því að kenna börnum 
að lesa og fram kemur í lögum um grunnskóla nr. 91/2008 að ábyrgð liggi 
jafnt hjá kennurum og foreldrum. Allir foreldrar bera þessa ábyrgð, sama 
hvort um ræðir börn með lesvanda eða ekki. Því má velta fyrir sér hvort 
foreldrafræðsla sé nógu markviss og efnið nógu aðgengilegt eða hvort 
vandinn liggi hjá foreldrum; – hvort áhugi þeirra sé í raun nægur. 
Nútímatækni býður upp á að fróðleiksfúsir einstaklingar geti nálgast 
upplýsingar og fræðslu á Veraldarvefnum. Til að mynda eru upplýsingar fyrir 
foreldra aðgengilegar á www.nams.is og www.lesvefurinn.hi.is. Kennari 
barnsins er hins vegar sérfræðingur í námi þess og námsefninu sem það fær 
og þess vegna er nauðsynlegt að samstarf á milli kennara og skólaforeldra sé 
gott eins og Nanna Kristín Christistiansen (2010) fjallar um. Þrátt fyrir 
tæknivæðingu og mikla vitundarvakningu þegar kemur að tækni, tölvum og 
Veraldarvefnum þá er ekki hægt að ætla foreldrum að vita hvar þeir eiga að 

leita. Ekki er heldur hægt að ætlast til þess að foreldrar geti nýtt sér 
upplýsingar af slíkum síðum án útskýringar. 

Gaman verður þegar fram líða stundir og meiri reynsla komin á notkun 
spjaldtölva og lesbretta, líkt og kindle, Ipad og annarskonar spjaldtölvur í 
skólakerfinu að rannsaka áhrif þessara tækja á nám. Forsendur þess að þróun 
geti orðið á þessu sviði er að námsefni og textar á íslensku séu aðgengilegir 
nemendum og sömuleiðis að kennarar fylgist vel með tækninýjungum, kynni 
sér þær og geti miðlað áfram til nemenda sinna. Hægt væri að skoða hvort 
notkun tækjanna hafi bein áhrif á áhuga nemenda og hvort nemendur með 
leserfiðleika geti nýtt sér tækin til framfara og auðveldað þeim nám tengt 
lestri, til að mynda með hljóðbókum tengdum texta á skjá. Eins og fram 
kemur í heimildakaflanum þá fjallaði Ingvar Sigurgeirsson (2009a)  um 
fjölgreindarkenningu Gardners þar sem bent var á að nemendur læra á 
misjöfnum forsendum. Notkun framangreindra tækja býður upp á að nota 
bæði heyrn og sjón með því að hlusta á texta og lesa hann um leið. Það ýtir 
undir að nemendur fái að læra á eigin forsendum sem er, þegar upp staðið, í 
takt við menntastefnu mennta- og menningarmálaráðuneytisins um 
einstaklingsmiðað nám.  

Niðurstöður PISA rannsóknarinnar (2012) bendir glöggt til þess að 
lesskilningur og læsi nemenda hafi dalað á undanförnum árum. Rannsakandi 
veltir fyrir sér hvað þar hafi áhrif; hvort tækniframfarir og tækniþróun eigi 
hlut að máli sem og breytt lestrarumhverfi og aukinn aðgangur nemenda að 
textum á vefmiðlum með misjöfnu orðafari og áherslum. Nú eru flest börn og 
unglingar með snjallsíma og samskipti þeirra fara að miklu leyti fram með 
textaskilaboðum og orðsendingum á samskiptasíðum sem oftar en ekki 
innihalda stytt orð, enskuslettur og skammstafanir. Alt þetta gæti haft sín 
áhrif á læsi og lesskilning. 

Ef horft er til vísbendinga sem þessi rannsókn gefur þá má velta fyrir sér 
hvort nemendur á miðstigi hafi enn þá áhuga á lestri bóka en sá áhugi dali 
þegar upp er komið á elstastig. Það væri þá í takt við rannsókn Auðar 
Magndísar Leiknisdóttur og fleiri (2009) þar sem niðurstöðurnar  bentu til 
þess að formleg lestrarkennsla minnki þegar upp á miðstig er komið. 
Áhugavert er að skoða hvort áherslur í kennslu breytast á miðstigi grunnskóla 
með þeim afleiðingum að minni áhersla sé lögð á að viðhalda lestraráhuga.  

Halda foreldrar áfram að sýna lestri barna sinna áhuga upp allan 
grunnskólann og með hvaða hætti þá helst? Ef niðurstöður þessarar 

rannsóknar eru bornar saman við umfjöllun Brynhildar Þórarinsdóttir frá 
2009 þar sem hún segir að lestraruppeldi skipti höfuðmáli þegar kemur að 
lestri og lestraráhuga barna kemur fram samsvörun, foreldrar í þessari 
rannsókn virðast leggja áherslu á lestur og börn þeirra hafa ánægju af lestri. 
Forsenda þess að nemendur auki lestrarstundir hjá sér er að þeir hafi áhuga á 
því að lesa og eyða tíma í það þá eru þær í takt við hana. Einnig þar sem 
foreldrar eiga og lesa bækur sér til ánægju þá kenni þeir börnum sínum þau 
gildi. Að forsenda þess að verða færari við lestur sé löngun til þess að lesa og 
áhugi líkt og komið hefur fram hjá öðrum (Gordon, Bridglall og Meroe, 
2005:46, Little og Hines (2006:10).  

6. Handbók um aðferðir fyrir foreldra í 
tengslum við lestrarnám barna sinna  

Eftir vinnuna við meistararitgerð mína „Upplifun foreldra af lestraráhuga 
barna sinna“ tók ég saman út frá heimildum og niðurstöðum mínum 
kennsluaðferðir sem kynntar eru sem aðferðir fyrir kennara til að vekja áhuga 
og auka skilning barna á lestexta. Þessar aðferðir geta foreldrar notað með 
börnum sínum og þær geta kannski auðveldað þeim að aðstoða börnin í 
lesnámi.  Ég er ekki að eigna mér aðferðirnar heldur hef ég bara tekið þær 
saman og staðfært þær til að auðvelda foreldrum að nota þær heima. Ingvar 
Sigurgeirsson (2009b:18) segir frá því í bók sinni „Litróf kennsluaðferðanna“ 
að miklu skipti hvernig farið sé af stað í kennslu: að tengja efnið við annað 
sem barnið þekkir, fjalla um að hvaða markmiði sé stefnt og síðast en ekki 
síst að kveikja áhuga á efninu hjá barninu og viðhalda honum. Ingvar fjallar 
um þetta út frá kennaranum en hér verður reynt að horfa á þetta út frá 
sambandi foreldra og barns.  

6.1 Að kenna hver öðrum  

Að nota skýringar, spurningar, spá og samantekt við textavinnu. 
 Spurningar: Þá kastar lesandinn fram spurningu upp úr texta, sem hann er 

að lesa upphátt, til hlustendana. 
Skýringar: Skerpa skilning á hugtökum, orðum og setningum í textanum. 
 Spá: Þá spáir lesandinn því sem hægt sé að læra af textanum og hvað 

muni gerast næst. 
Samantekt: Þá rifjar lesandinn upp það helsta úr textanum sem búið er að 

ræða um og greinir aðalatriðin (Stefán Jökulsson, 2012:45-46).  

6.2 Kveikja  

Aðferð sem notuð er til að kveikja áhuga nemenda og beina athygli þeirra að 
efninu sem fjallað er um. Dæmi um kveikjur eru að höfða til reynslu barnsins 
og ræða við það um efni textans út frá fyrri reynslu þess eða spyrja það 
opinna spurninga um efnið, til dæmis hvenær fórum við síðast í útilegu? 
(kveikja tengd texta um útivist og ferðalög.) 

Góðar spurningar: Markvissar spurningar út frá heiti textans og jafnvel að 
foreldri og barn ræði saman í svokallaðri þankahríð (brainstorming) og nefni 
allt sem þeim dettur í hug tengt efninu sem um ræðir. 

Hlutur eða mynd: Skoða hlut eða mynd sem tengist viðfangsefninu Bæði 
er hægt að skoða hluti sem til eru á heimilinu en einnig er hægt að fara í 
tölvuna og leita á Veraldarvefnum að myndböndum eða myndum um efnið. 
Til dæmis ef textinn fjallar um ljón þá er hægt að byrja á því að skoða myndir 
af ljónum og ræða saman um eiginleika þeirra og útlit. 

Sláandi upplýsingar: Ef barnið er áhugasamt um staðreyndir, met og 
furðulegar upplýsingar eins og til dæmis er að finna í Heimsmetabók 
Guinness þá er oft gaman að byrja á því að skoða upplýsingar um 
viðfangsefnið í bókum og á Veraldarvefnum. Gott er að undirbúa slíkt með 
einhverjum fyrirvara. 

Aðrar kveikjur: Geta verið persónulegri, til að mynda minningar, ljóð, 
frásögn af eigin reynslu, dæmisögur eða málshættir/spakmæli (Ingvar 
Sigurgeirsson, 2009b:20-21).  

6.3 Að hugsa upphátt 

Stuðst er við aðferð Bauman og fleiri frá árinu 1993. Aðferðin auðveldar 
nemendum að þróa meðvitund um lesskilning sinn. Bauman og félagar telja 
að með þessari aðferð átti lesendur sig á því hvort þeir skilja textann og að 
þeir tileinki sér lesefnið betur en þeir sem ekki nota aðferðina. Aðferðin er í 
raun sýnileg, yrt lýsing á því ósýnilega ferli sem verður þegar lesandi vinnur 
úr og greinir innihald textans. Lesandinn gerir hlé á lestrinum við og við og 
veltir fyrir sér hvort hann skilur efni textans. Það er gert með því að spyrja sig 
spurninga eins og „getur þetta staðist?“, „er þetta rétt?“ og „passar þetta?“ 
Því næst er lesið áfram til að finna út hvort ályktunin var rétt. Þegar búið er 
að lesa textann endursegir lesandinn innihald hans með eigin orðum. Gott er 

einnig, ef textinn er þungur, að stoppa eftir að hafa lesið nokkrar línur og 
spyrja sjálfan sig áðurnefndra spurninga (Bergljót Vilhelmína Jónsdóttir, 
2010:175-181).  

Þegar börn eru að lesa texta heima geta foreldrar tekið virkan þátt í 
lestrinum með þessari aðferð og jafnvel átt áhugavekjandi samræður um 
textann við börn sín. Aðferð þessi býður einnig upp á að börn spyrji 
foreldrana, meðan þau eru að lesa, um orð sem þau skilja ekki. Með því eykst 
orðaforði og lesskilningur barnsins. Foreldrar geta svo nýtt sér áhugasvið 
barnsins og tengt við það ef barnið spyr um einstök orð eða notkun orða.  

6.4 Nákvæm greining – víðara samhengi 

Kennsluaðferð þessi er talin henta vel í kennslu raun- og samfélagsgreina. 
Hún er byggð á lýsingu Harmon og Hendrik frá 2000. Í þessari aðferð er þess 
krafist af börnum að þau beiti mismunandi aðferðum, það er meti mikilvægi, 
álykti, beri saman, nýti bakgrunnsþekkingu sína, gagnrýni, finni innbyrgðis 
tengsl upplýsinga og setji þær fram á skipulegan hátt. Til að byrja með semur 
barnið með aðstoð foreldris nákvæma greiningu (zooming in) á ákveðnu orði 
eða hugtaki. Í sameiningu velja barn og foreldri orð, persónu, atburð eða 
viðfangsefni og safna mikilvægum upplýsingum sem tengjast því. Barnið 
spreytir sig svo á að flokka upplýsingarnar eftir mikilvægi. Saman skrá 
foreldri og barn upplýsingarnar og ræða um þær í leiðinni. Næsta skref er að 
skoða viðfangsefnið í víðara samhengi (zooming out). Þá tengir barnið 
viðfangsefnið við það sem það telur vera sambærilegt eða líkt því. Barnið 
segir foreldri sínu frá hlutnum eða viðfangsefninu og gerir stutta lýsingu á því 
hvernig hlutirnir tengjast. Mikilvægt er að veita barninu tækifæri til að skoða 
hlutinn út frá áhugasviði sínu eða reyna að vekja áhuga út frá fyrri reynslu 
þess. Það fellur í hlut foreldra að leiðrétta misskilning ef upp kemur eftir að 
barnið hefur komið með sínar hugmyndir að tengingu í víðara samhengi og 
jafnvel hvaða upplýsingar því finnst vanta í textann. Foreldrið getur þá 
jafnvel leitað að þeim upplýsingum með barninu (Bergljót Vilhelmína 
Jónsdóttir, 2010:181-185).  

6.5 Samantekt  

Þegar lestri  texta er lokið biður foreldrið barnið um að draga aðalatriði hans 
saman. Þetta felur í sér að barnið verður að forgangsraða og greina hvaða 
atriði í textanum eru aðalatriði og hver aukaatriði. Einnig krefur þetta barnið 
um að fá heildarsýn yfir innihald textans. Barninu gengur best að gera 
samantekt ef foreldrið gefur því vísbendingar og „brauðmola“ við byrjun 
vinnunar (Burden og Byrd, 2013:172). 

6.6 Kann – vil vita – hef lært (K-V-L). 

Aðferðin „kann – vil vita – hef lært“ er byggð á því sem börn vita nú þegar 
og langar að vita. Hún er þróuð af Donna Ogle (1986). Virkar samræður á 
milli foreldris og barns fara fram áður en textinn er lesinn og jafnvel á meðan 
hann er lesinn. Sniðugt getur verið að fylla út í K – V – L  eyðublað við 
kaflaskipti í löngum bókum og skapa þannig umræður jafnt og þétt um 
bókina.  Þannig tengist foreldrið því sem barnið er að lesa.  

K-reiturinn. Í byrjun á barnið að hugsa og nefna allt sem því dettur í hug 
tengt viðfangsefninu – staðreyndir um viðfangsefnið sem barnið kann. 
Foreldri/barn skráir upplýsingarnar á blað (sjá uppsetningu hér að neðan). 
Foreldrið útskýrir fyrir barninu hvernig spyrja megi opinna spurninga út frá 
þekkingu þess og hjálpar því ef þörf krefur. Með þessu fjölgar 
spurningunum/upplýsingunum í reitnum. Foreldrið ber ábyrgð á að leiðrétta 
staðreyndavillur og vekja hjá barninu upplýsingaþorsta.  

V-reiturinn. Það sem barnið vill vita um viðfangsefnið. Þarna eru 
spurningar barnsins skráðar. Engin spurning er of fjarstæðukennd og allar 
spurningar eru skráðar. Gott að foreldrar hjálpi börnunum ef þau eru 
hugmyndasnauð.  

L-reiturinn. Í þennan reit skráir barnið stuttlega það sem það lærði af lestri 
textans. Í þennan reit fara svör við spurningum í V-reitnum.  

Viðbótarreitir á slíku blaði geta verið F-reitur og H-reitur. Í F-reitinn fara 
upplýsingar sem nemendur ætla að finna annars staðar en í textanum. Fram 
kemur í H-reitnum hvar á að afla upplýsinganna.  

(Bergljót V. Jónsdóttir, 2010:186-190). 

Tafla 1 K-V-L skráningarblað 

 
 
„Markviss beiting spurninga samhliða lestri er lykilatriði í 

lesskilningsaðferðum. Að spyrja sig opinna spurninga á meðan lesið er eflir 
áhuga og vekur þörf á að leita svara, dregur fram bakgrunnsþekkingu, 
viðheldur meðvitund um skilning og skýrir viðfangsefnið“ (Bergljót 
Vilhelmína Jónsdóttir, 2010:132). Góðar spurningar eru hvetjandi og hafa 
gildi fyrir nemendur. Þær geta haft fleiri en eitt svar, skýra viðfangsefnið, 
kveikja þörf á frekari upplýsingaöflun, vekja upp umræður og örva hugsun. 
Spurningar veita nemendum nýja sýn á viðfangsefnið og kanna hvernig þeir 
hugsa um það. Þegar barn les texta getur foreldri þess velt upp spurningum 
tengdum titli bókarinnar, innihaldi, persónum og fleira. Á meðan á lestri 
stendur getur foreldrið spurt barnið spurninga sem tengdar eru textanum og 
fengið barnið þannig til að hugsa um innihald textans. Að lokum hvetur 
foreldrið barnið til að spyrja spurninga úr efni textans að lestri loknum. Með 
því getur áhugi barnsins á efninu aukist. Valfrjálst er hvort spurningar og 
svör eru skráð eða aðeins látin vera spjall á milli foreldris og barns. Ein 
hugmynd er notkun svokallaðra „post it“ miða þar sem barnið skráir 
spurningar og límir til að mynda á húsgögn eða veggi í kringum sig. Einnig 
er hægt að nota krítartöflu eða stórt blað uppi á vegg. Út frá þessum 
spurningum getur foreldrið unnið og sýnt þannig áhuga á því sem barnið les. 
Önnur leið til að brúka aðferðina „að spyrja spurninga“ er að foreldri leggur 
fyrir barnið eina spurningu áður en lestur hefst. Með því finnur barnið tilgang 

með lestrinum og gefur foreldrinu svar að lestri loknum (Bergljót Vilhelmína 
Jónsdóttir, 2010:132-134).  

6.7 Að finna það sem er líkt og ólíkt í textanum 

Árangur barna af lestri getur aukist ef þau draga saman það sem er líkt og 
ólíkt í textanum. Hægt er að fara nokkrar leiðir til að beita aðferðinni. 
Mikilvægt er að gefa sér góðan tíma með barninu, ræða innihald textans og 
styðja það í vinnu sinni. Það getur auðveldað vinnuna ef blað og blýantur er 
við höndina og flokkarnir teiknaðir upp eða orð skrifuð jafnóðum.  

1. Samanburður. Foreldrið ræðir við barnið og í sameiningu bera þau 
saman atriði í textanum, til að mynda fatnað persóna, og ræða út frá því hvað 
er líkt og hvað ólíkt.  

2. Flokkun. Barnið flokkar innihald textans og foreldrið setur niður út frá 
innihaldi hans. Ef aðferðin er oft notuð getur barnið tekið þátt í mótun 
flokkanna       (Burden og Byrd, 2013:171).  

6.8 Samantekt  

Allar þessar aðferðir eiga það sameiginlegt að vera auðveldar í framkvæmd 
og krefjast þess ekki af foreldrum að eiga sérstök tæki eða tól. Í flestum 
tilfellum krefur þetta aðeins foreldrið til samskipta við barnið og að það sýni 
textanum, sem það er að lesa, áhuga og gefur auk þess foreldrum svigrúm til 
að æfa barnið í lestri bæði innan og utan heimilisins, á ferðalagi, úti í 
náttúrunni og í bílnum. Aðferðirnar eru misjafnar en það eru einstaklingar 
líka og því gæti ein aðferð átt vel við eitt barn en ekki hjálpað öðru.  

7. Niðurlag  

Rannsóknum hér á landi á lestri barna og unglinga hefur fjölgað á 
undanförnum árum. Niðurstöður PISA rannsóknarinnar hafa jafnvel haft áhrif 
á það og einnig sú umræða sem skapast hefur í menntasamfélaginu tengd 
þeim. Einnig ber að nefna að íslenskir fræðimenn hafa verið að þróa 
lesaðferðir og námsgögn og rannsaka árangur tengdan þeim.  

Rannsóknin hefur ákveðnar takmarkanir en eins og fram hefur komið var 
svörun ekki nema 27% sem gerir hana ómarktæka. Notað var 
hentugleikaúrtak þannig að ekki er hægt að yfirfæra niðurstöðurnar á hópinn 
sem þýðið er tekið úr. Hins vegar gefa þær ákveðnar vísbendingar. 
Rannsakandinn vann einn að rannsókninni. Hann er reynslulítill í framkvæmd 
rannsókna, greiningu gagna og samantekt niðurstaðna.  

Niðurstöður rannsóknarinnar gefa vísbendingar um að foreldrar barna í 6. 
bekk á Eyjafjarðarsvæðinu upplifi börn sín áhugasöm fyrir lestri og að þau 
lesi sér til ánægju. Niðurstöðurnar gefa líka til kynna að það sé fylgni á milli 
þess að foreldrar sýni lestri áhuga og lesi sér til ánægju og að börn þeirra geri 
slíkt hið sama. Helmingur þátttakenda í rannsókn þessari er með háskóla- eða 
framhaldsnám. Leiða má líkur að því að þeir sem velja að fara í háskóla- eða 
framhaldsnám hafi áhuga á námi og menntun. Því má jafnvel draga þá 
ályktun, þar sem stór hluti svarenda er með meiri menntun en 
grunnskólapróf,  að foreldrar, sem áhugasamir eru um nám og menntun, velji 
að taka þátt í rannsókninni en þeir sem eru minna menntaðir og jafnvel ekki 
eins áhugasamir hafi valið að taka ekki þátt í henni. Niðurstöðurnar eru að 
nokkru leyti í takt við fyrri rannsóknir en allnokkur skekkja er þó í gögnum.  

Við samningu ritgerðinnar komu upp margar hugmyndir um hvernig hægt 
væri að styðja við lestrarnám barna inni á heimili. Rannsakandinn telur 
mikilvægt að allir foreldrar fái fræðslu frá kennara barnsins um lestrarkennslu 
og lesefnisleiðbeiningar. Hugmyndir komu upp um hvernig kynna megi 
lesefnisleiðbeiningar og aðferðir fyrir foreldrum á einfaldan og handhægan 
máta sem varð til þess að samantekt á kennsluaðferðum var gerð og þær 
aðlagaðar þörfum foreldra. Oft geta litlar breytingar haft mikil áhrif á 

framvindu náms. Aðferðirnar eru fjölbreyttar og fremur einfaldar ef farið er 
eftir leiðbeiningum.  

Aukið samstarf kennara og skólaforeldra og að fræða alla foreldra um 
lestur og lestraraðferðir gætu haft jákvæð áhrif á hvernig þeir upplifa áhuga 
barna sinna á lestri. Rannsakandi telur vert að skoða hvort lesskilningur 
nemenda á unglingastigi myndi ekki batna ef markvisst yrði að því unnið að 
viðhalda áhuga barna á lestri upp allan grunnskólann. Forsendur þess telur 
hann vera góða samvinnu kennara og skólaforeldra og að skólaforeldrar fái 
bjargráð í hendurnar til að geta unnið með börnunum heima eins og komið 
hefur fram hjá öðrum (Ingibjörg Auðunsdóttir, 2013:125-126). 

Áhugavert væri  að endurtaka rannsóknina með stærra þýði og sjá hver 
niðurstaðan yrði og einnig í framhaldinu að rannsaka á sama hátt nemendur á 
unglingastigi og sjá hvort útkoman yrði betur í takt við niðurstöður PISA þar 
sem þátttakendur eru 15 ára.  

Fylgiskjal 1 Kynningarbréf til skólastjóra  

 

 

18. mars 2014 

Kynning á rannsókn 

Kæri skólastjórnandi.  
Hólmar Hákon Óðinsson heiti ég og er nemandi í meistaranámi í 

kennslufræði í kennaradeild hug- og félagsvísindasviðs Háskólans á Akureyri 
og vinn nú að lokaverkefni mínu og óska þess vegna eftir samvinnu við þig.  

Í rannsóknarverkefninu mínu ætla ég að fjalla um læsi nemenda í 6. bekk 
út frá áhuga þeirra og upplifun foreldra með áherslu á aðgengi foreldra að 
handhægum verkefnum/námsefni þegar kemur að því að aðstoða börnin 
heima við. Rannsóknin er megindleg og mun fara fram með útfyllingu 
spurningalista á Netinu.  

Með samvinnu við skólastjórnendur sex skóla verður óskað eftir þátttöku 
foreldra nemenda í 6. bekk. Þeim verður sendur hlekkur inn á spurningalista á 
Netinu og þeir beðnir að fylla hann út. Viðmælendum er heimilt að hætta 
þátttöku hvenær sem er kjósi þeir það.  

Búið er að tilkynna rannsóknina til Persónuverndar og munu 
persónuupplýsingar hvergi koma fram í niðurstöðum og því verður ekki hægt 
að rekja svör til einstaklinga. Fyllsta trúnaði er heitið og gögnum eytt að 
úrvinnslu lokinni.  

 
Óska ég því eftir því að fá leyfi til þess að senda þér póst með kynningu á 

rannsókninni og hlekk til foreldra sem þú sendir áfram fyrir mig. Með því 
móti tryggjum við algjöra nafnleynd.  

Með von um góðar undirtektir,  
Hólmar Hákon Óðinsson (6956381, ha090564@unak.is) 

Leiðbeinandi: Finnur Friðriksson,  dósent  við hug- og félagsvísindasvið 

Fylgiskjal 2 Kynningarbréf til foreldra 

 

 
Kynning á rannsókn 

Hólmar Hákon Óðinsson heiti ég og er nemandi í meistaranámi í 
kennslufræði í kennaradeild hug- og félagsvísindasviðs Háskólans á Akureyri 
og vinn nú að lokaverkefni mínu og óska þess vegna eftir samvinnu við þig.  

Í rannsóknarverkefninu mínu ætla ég að fjalla um læsi nemenda í 6. bekk 
út frá áhuga þeirra og upplifun foreldra með áherslu á aðgengi foreldra að 
handhægum verkefnum/námsefni þegar kemur að því að aðstoða börnin 
heima við. Rannsóknin er megindleg og mun fara fram með útfyllingu 
spurningalista á netinu sem tekur u.þ.b 10 mínútur. 

Búið er að tilkynna rannsóknina til persónuverndar og munu 
persónuupplýsingar hvergi koma fram í niðurstöðum og því verður ekki hægt 
að rekja svör til einstaklinga. Fyllsta trúnaði er heitið og gögnum eytt að 
úrvinnslu lokinni.  

Hér fyrir neðan er tengill inn á könnunina og vill ég þakka fyrirfram 
þátttökuna. 

http://tinyurl.com/nbl3dlw  
 
 

Með von um góðar undirtektir,  
Hólmar Hákon Óðinsson (6956381, ha090564@unak.is) 

Leiðbeinandi: Finnur Friðriksson dósent við hug og félagsvísindasvið 
Leiðbeinandi: Finnur Friðriksson  dósent  við hug- og félagsvísindasvið 

Fylgiskjal 3 Spurningalisti til foreldra 

 
Spurningar til foreldra: 

Skóli barns 
-Árskógarskóli 
-Dalvikurskóli 
-Grenivíkurskóli 
-Grunnskóli Fjallabyggðar 
-Hrafnagilsskóli 
-Oddeyrarskóli 
 

Kyn nemenda 
-Kk 
-Kvk 

Kyn foreldra 
-Kk 
-Kvk 

Aldur foreldra 
‐ 20-30 
‐ 31-40 
‐ 41-50 
‐ 51-60 
‐ 61-70  
‐ 71-80 

Menntun 
‐ Grunnskólapróf 
‐ Framhaldsskólapróf  
‐ Iðnnám 
‐ Háskólanám (grunnám) 
‐ Háskólanám (framhaldsnám)  

 
 
 

Last þú fyrir barnið þitt þegar það var yngra? 
‐ Já, á hverjum degi 
‐ Já, 2-3 sinnum í viku 
‐ Já, 1 sinni í viku eða sjaldnar 
‐ Nei   

Hérna koma nokkrar fullyrðingaspurningar: 

Ég les mér til skemmtunar 
-Mjög sammála 
-Frekar sammála 
-Hvorki né 
-Frekar ósammála 
-Mjög ósammála 

Ég tel lestur mikilvægan 
-Mjög sammála 
-Frekar sammála 
-Hvorki né 
-Frekar ósammála 
-Mjög ósammála 
 

Ég legg áherslu á lestur heima 
-Mjög sammála 
-Frekar sammála 
-Hvorki né 
-Frekar ósammála 
-Mjög ósammála 
 

Ég hlusta á barnið mitt lesa 
-Mjög sammála 
-Frekar sammála 
-Hvorki né 
-Frekar ósammála 
-Mjög ósammála 
 

Ég sýni bókunum, sem barnið mitt les, áhuga 
-Mjög sammála 
-Frekar sammála 
-Hvorki né 
-Frekar ósammála 
-Mjög ósammála 
 

Barnið mitt les sér til skemmtunar í frítíma sínum 
-Mjög sammála 
-Frekar sammála 
-Hvorki né 
-Frekar ósammála 
-Mjög ósammála 

Barnið mitt á í erfiðleikum með lestur 
-Mjög sammála 
-Frekar sammála 
-Hvorki né 
-Frekar ósammála 
-Mjög ósammála 
 

Á einhver af fullyrðingunum við? 
Barnið mitt er greint með lesvanda af fagmanni  

-Já 
-Nei 
-Veit ekki 
 
 

Barnið mitt sýnir lestri áhuga 
-Mjög lítinn 
-Frekar lítinn 
-Hvorki né 
-Frekar mikinn 
-Mjög mikinn 
 

Finnst þér auðvelt að nágast lesefnisleiðbeiningar?  
-Mjög auðvelt 
-Frekar auðvelt 
-Hvorki né 
-Frekar erfitt 
-Mjög erfitt 
 
Hefur skólinn kynnt þér sem foreldri lausnir sem þú getur nýtt þér til að 

aðstoða barnið þitt heima við lestur? 
 
Eitthvað sem þú vilt koma á framfæri? 

